
श्री. शिवशंकर मिश्र एम.ए. 




श्री. बृजकिशोर जी
प्रारम्भिक निवेदन
*******

गायत्री, सार्वभौम मानव धर्म का बीज मन्त्र है। विभिन्न धर्मों, सम्प्रदाओं, शास्त्रों, पैगम्बरों, धर्म प्रवर्त्तकों तथा देवदूतों ने जो शिक्षाएं समय समय पर मनुष्य जाति को दी हैं उन सबका निचोड़, सारांश एवं मूल तत्व गायत्री में मौजूद है। चौबीस अक्षरों का यह मन्त्र संसार का सबसे छोटा धर्म शास्त्र है पर इसमें मानवीय आचार संहिता का सर्वोत्कृष्ट समावेश है। मानव मात्र के लिए ईश्वरीय आदेश क्या हैं? उनका दिग्दर्शन गायत्री मन्त्र से अधिक उत्तमता के साथ और कहीं नहीं हो सकता।

जिन 24 सिद्धान्तों का गायत्री के 24 अक्षरों में प्रतिपादन किया गया है वे प्रत्येक सत्यनिष्ठ एवं विचारवान् आत्मा को निर्विवाद रूप से ग्राह्य हो सकते हैं। साम्प्रदायिक सिर फुटौवल जिन विवादास्पद बातों को लेकर होती है। उनकी गन्ध भी इन सिद्धान्तों में नहीं है। इस धर्मशास्त्र पर किसी भी सम्प्रदाय को आपत्ति नहीं हो सकती। इसलिए यह एक सार्वभौम—मन्त्र, धर्मशास्त्र एवं सामाजिक विधान सिद्ध होता है। इन शिक्षाओं को अपनाने से मनुष्य सच्चा मनुष्य, सच्चा धार्मिक, सच्चा ईश्वर भक्त बन जाता है।

गायत्री मन्त्र जहां अध्यात्मिक साधना का एक उत्कृष्ट विज्ञान है वहां वह विश्वमानव का सार्वभौम आचार शास्त्र भी है। इस पुस्तक में ‘‘गायत्री स्मृति’’ के आधार पर उसे धर्म शास्त्र के रूप में ही प्रस्तुत किया गया है।

पं. शिवशंकर जी शत्री एम.ए. साहित्य-रत्न ने इन श्लोकों की भावना को छन्द बद्ध किया है जिससे इन शिक्षाओं को पाठक अधिक सजीव रूप से ग्रहण कर सकें। श्री ब्रजकिशोरजी वर्मा ने इन भावनाओं के निष्कर्ष को चित्र बनाकर उपस्थित किया है। इन दोनों कलाकारों के हम हृदय से कृतज्ञ हैं जिनकी सहायता से यह पुस्तक अधिक प्रभाव पूर्ण एवं सुन्दर बन सकी।

जो व्यक्ति इन शिक्षाओं को हृदयंगम करके अपने व्यवहारिक जीवन में उन्हें प्रयुक्त करने का प्रयत्न करते हैं वास्तव में वे ही सच्चे गायत्री उपासक हैं। गायत्री उपासना का पूर्वार्द्ध-उसकी शिक्षाओं को अपनाना और उत्तरार्ध-विशेष साधन विधि से आध्यात्मिक व्यायाम करके आत्मबल बढ़ाना है। इस उभय पक्षीय उपासना से ही हमारा सच्चा कल्याण हो सकता है।

—श्रीराम शर्मा आचार्य,

----***----
ज्ञान विज्ञान का अनन्त भण्डार

*******

ब्रह्माजी ने चार वेदों की रचना से पूर्व चौबीस अक्षर वाले गायत्री मन्त्र की रचना की। इस मन्त्र के एक एक अक्षर में ऐसे सूक्ष्म तत्व भरे हुए हैं कि जिनके पल्लवित होने पर चारों वेदों की अनेक शाखा प्रशाखाएं उद्भूत हुईं। समस्त शास्त्र, पुराण, इतिहास, स्मृति, ब्राह्मण, आरण्यक, उपनिषद्, दर्शन, आदि एक गायत्री वट वृक्ष के पत्र पल्लव ही हैं। गायत्री के रहस्यों को विस्तार पूर्वक वर्णन करने के लिए ही इन सब की रचना हुई है। जो ज्ञान किसी भी शास्त्र में उपलब्ध है वह सब बीज रूप से गायत्री महा मंत्र के चौबीस अक्षरों में प्रारम्भ से ही मौजूद है।

धर्म, नीति, विज्ञान, कर्म, उपासना, तत्व ज्ञान, आदि बौद्धिक प्रक्रियाएं तो गायत्री में हैं ही, साथ ही योग, तंत्र, यंत्र निर्माण, रसायन, चिकित्सा, ज्योतिष, दिव्य अस्त्र, ऋद्धि सिद्धि आदि के चमत्कारी भारतीय विज्ञान के अनेक गुप्त रहस्य इन अक्षरों में छिपे हुए हैं, जिनके द्वारा मनुष्य ही पुराणोक्त देव और असुरों जैसे अद्भुत पराक्रमों का स्वामी बन सकता है।

इस पुस्तक में गायत्री के 24 अक्षरों का अर्थ गायत्री स्मृति के अनुसार दिया गया है। यह शिक्षाएं ऐसी हैं जिनको सार्वभौम ज्ञान या सत्य सनातन धर्म कहा जा सकता है। कोई भी देश, जाति, समाज, सम्प्रदाय इन शिक्षाओं और सिद्धान्तों का खण्डन नहीं कर सकता। इनके सम्बन्ध में किसी वर्ग का कोई विरोध भी नहीं है। यह शिक्षाएं देश, काल, पात्र के अनुसार भी नहीं बदलती। अनादि काल से यह आदर्श समान रूप से उपयोगी एवं सम्माननीय रहे हैं।

इन शिक्षाओं में आध्यात्म, दर्शन, धर्म, सामाजिकता राजनीति, तर्क, लोक व्यवहार आदि सभी आवश्यक तत्वों का सम्मिश्रण है। इन सिद्धान्तों के ढांचे में यदि अपना व्यक्तिगत और सामाजिक जीवन ढाला जाय तो निस्संदेह वे सब उलझनें सुलझ सकती हैं जिनके कारण आज युद्ध और विनाश की घटनाएं घुमड़ रही है और भय, त्रास, उत्पीड़न, अन्याय और आशंका से सर्वत्र आतंक छाया हुआ है।

विज्ञान ने सुविधाओं के साधन बढ़ाये हैं, परन्तु ज्ञान के अभाव में वे साधन विनाश और पतन के हेतु बन रहे हैं। सद्ज्ञान के बिना मनुष्य की व्यक्तिगत और सामूहिक सुख शान्ति सुरक्षित नहीं रह सकती। यदि शान्ति प्रेम, सहयोग पूर्वक मनुष्य जाति को रहना है तो उसे उसी सत्य सनातन धर्म को अपनाना पड़ेगा, उन्हीं आदर्शों का अनुसरण करना पड़ेगा। जो गायत्री के 24 अक्षरों में सन्निहित हैं।

चित्र में गायत्री के महान् ज्ञान को जनता द्वारा ध्यान पूर्वक सुना और समझा जाता हुआ दिखाया गया है। नव युग का श्रीगणेश इसी मार्ग को अपनाने से हो सकता है।

----***----

ज्ञान विज्ञान का अनन्त भण्डार

*******

( 1 )

गायत्री है जगज्जननि वेदों की माता ।

स्मृति, शास्त्र, पुराण, ज्ञान विज्ञान विधाता ।।

जड़ चेतन में प्रगति प्रेरणा आशा भरती ।

सत चित आनन्द रूप सत्य शिव सुन्दर करती ।

इस संवल को पकड़ पार हम भव बंधन से होते ।

इस गंगा में कलुष कल्मषों को हैं जग जन धोते ।।

( 2 )

धर्म नीति, विज्ञान, ज्ञान का तत्व छिपा है इसमें ।

परमब्रह्म का इतना ज्यादा है रहस्य प्रिय किसमें ।।

योग-तंत्र, ज्योतिषीय आदि इसके अनुचर हैं ।

देव असुर भी हुए न इसकी सीमा के बाहर हैं ।।

कैसे बन्दी हो शब्दों में गायत्री की महिमा ।

( 3 )

इसके प्रति अक्षर में ही हैं छिपी एक प्रिय शिक्षा ।

जो देती युग युग से मानव को पशुचिता की दीक्षा ।।

प्रस्तुत पुस्तक में शिक्षायें करी गई एकत्रित ।

जो कविता में व्यक्त और जो है चित्रों में चित्रित ।।

नियम यही इन शिक्षाओं को जन प्रतिजन अपनाये ।

इसके द्वारा होने वाले शुभ फल को भी पाये ।।

( 4 )

भूला नर अध्यात्म इसी से कष्ट बढ़े है जग में ।

शूल बिछे हैं इसीलिए तो जीवन के शुभ मग में ।।

नष्ट हुआ इससे ही जग का सारा उन्नति क्रम है ।

बदले जग में बदला सब कुछ सत्य बन गया भ्रम है ।।

जग को पुनरोद्धार स्वयं कर सकती है गायत्री ।

फिर से सुख सम्पत्ति शान्ति भर सकती है गायत्री ।।

( 5 )

सुनते हैं सब लोग ध्यान से पुण्य मन्त्र गायत्री ।

दुःख मोचन, सुखकारी सुन्दर दिव्य तंत्र गायत्री ।।

अन्धकार मय जीवन पथ पर है प्रकाश गायत्री ।

मानव को दैवत्व प्राप्ति के हित प्रयास गायत्री ।।

गायत्री है परम ब्रह्म की मंगल कारी वाणी ।

गायत्री है इस कलयुग की कामधेनु कल्याणी ।।

----***----

ईश्वर के विराटरूप की झांकी

*******

1—ॐ भूर्भुवः स्वः

भूर्भुवः स्वस्त्रयो लोका व्याप्त मोम्ब्रह्म तेषु हि ।

स एव तथ्यतो ज्ञानी यस्तद्वेत्ति विचक्षण ।।

अर्थ—भूः भुवः स्वः ये तीन लोक हैं। इनमें ओ३म् । ब्रह्म व्याप्त है। जो उस ब्रह्म को जानता है वास्तव में वही ज्ञानी है।

ज्ञातव्य—

भूः (पृथ्वी) भुवः (पाताल) स्वः (स्वर्ग) यह तीनों ही लोक परमात्मा से परिपूर्ण है। भूः (शरीर) भुवः (संसार) स्वः (आत्मा) यह तीनों ही परमात्मा के क्रीड़ा स्थल हैं। इन सभी स्थलों को, निखिल विश्व ब्रह्माण्ड को, भगवान का विराट-रूप समझ कर उस आध्यात्मिक उच्च भूमिका प्राप्त करने का प्रयत्न करना चाहिए जो गीता के 11वें अध्याय में भगवान ने अर्जुन को अपना विराट् रूप दिखाकर प्राप्त कराई थी।

प्रत्येक जड़ चेतन पदार्थ में, प्रत्येक परमाणु में तीनों लोकों में, भू र्भुवः स्वः में, सर्वत्र ॐ ब्रह्म को व्याप्त देखना प्रत्येक वस्तु में विश्व व्यापी आत्मा—परमात्मा—का दर्शन करना, एक ऐसी आत्मिक विचार पद्धति है जिसके द्वारा विचार करने पर विश्व सेवा की भावना पैदा होती है। इस भावना के कारण संसार के प्रत्येक पदार्थ एवं जीव के सम्बन्ध में एक ऐसी श्रद्धा उत्पन्न होती है जिसके कारण अनुचित स्वार्थ साधन का नहीं वरन् सेवा का ही कार्यक्रम बन पड़ता है। ऐसा व्यक्ति प्रभु की इस सुरम्य वाटिका के किसी भी कण के साथ अनुचित एवं अन्याय पूर्वक व्यवहार नहीं कर सकता।

सुसज्जित पुलिस, न्यायाधीश या राजा को सामने खड़ा देखकर कोई पक्का चोर भी चोरी करने या कानून तोड़ने का साहस नहीं कर सकता, जिसके मन में यह भावना दृढ़ता पूर्वक समाई हुई है कि परमात्मा सर्वत्र व्याप्त है और हजार आंखों से उसके हर विचार और कार्य को देख रहा है उसकी यह हिम्मत नहीं हो सकती कि कोई पाप गुप्त या प्रकट रूप से करे।

चित्र में एक साधक ॐ ब्रह्म का दर्शन कर रहा है। नीचे जल, बीच में पृथ्वी, ऊपर आकाश यह तीनों लोकों का झांकी करता है। सर्वत्र परमात्मा व्याप्त है इस भावना को गायत्री के प्रारम्भिक प्रणव और व्याहृति द्वारा हृदयंगम कराया गया है। इसे अपना कर मनुष्य माया, मोह, ममता, संकीर्णता, अनुदारता, कुसंस्कारों एवं कुविचारों की पाप पंक में फंसने से बच जाता है और हर घड़ी परमात्मा का दर्शन करने के परमानन्द सुख में निमग्न रहता है।

----***----

ईश्वर के विराट रूप की झांकी

*******

( 1 )

भूमि स्वर्ग पाताल सभी हैं परमात्मा से लीन,

इसके बिना अखिल रचना का वैभव हीन, मलीन,,

परमात्मा की क्रीड़ा स्थल से हैं यह सभी अपार,

अन्तर्यामी लीलाधर की लीला अपरम्पार,,

वर्णन जिसका कर न कसे हैं अब तक वेद पुराण ।

उसी महा प्रभु का हो प्रति दिन प्रति क्षण प्रति पल ध्यान ।।

( 2 )

अलख अलौकिक ज्योति उसी का है कण कण में भास,

वैसे ही जैसे कि ज्ञान में छिपा हुआ संन्यास,,

अथवा साहस के अन्तर में व्याप्त अटल विश्वास,

क्षय अक्षय के अटल चक्र पर मानवता की प्यास,,

एक तत्व के शत रूपों का है घनिष्ठ सम्बन्ध ।

कविर्मनीषी के रस से ज्यों सम्बन्धित हैं छन्द ।।

( 3 )

सेवा ममता और मोह का यह अपूर्व संयोग,

उसका ही करना प्रति जन को है अनुपम उपयोग,,

यह अपूर्व अवसर सेवा का कहीं न जायें छूट,

संघर्षों से लिपटा जीवन का क्रम जाये टूट,,

यह सुरम्य वाटिका जगत की मानव सुभग प्रसून ।

बहुजन हित की सुरभि बिना है यह सब बिलकुल शून्य ।।

( 4 )

कर सकता है कौन भला नृप के सम्मुख अपराध,

उसे नहीं ऐसा करने देगी जीवन की साथ,,

उस ही विध प्रभु के सम्मुख भी कौन करेगा पाप,

करने वाला प्राप्त करेगा सदा घोर सन्ताप,,

ऐसा कोई नहीं न माने जो उसका अधिकार ।

मानव ! कर प्रयास हरने का अहं स्वार्थ का भार ।।

( 5 )

है आराधक एक कर रहा ‘ॐ’  ब्रह्म के दर्शन,

देख रहा जल, भूमि और आकाश शान्त सम्मोहन,,

लगा हुआ है ध्यान ब्रह्म की ओर और वह निर्भय,,

करता है शिव सत्य और सुन्दर के रस का संचय,,

ब्रह्मानन्द स्वरूप लीन उसमें ही है आराधाक ।

साध्य और साधक दोनों के बीच न कोई बाधक ।।

----***----

(2) तत्—

ब्रह्मज्ञान का प्रकाश

तत्वज्ञास्तु विद्वान्सो ब्राह्मणः स्व तपश्चयैः ।

अन्धकारमया कुर्युर्लोकादज्ञान संभवम् ।।

अर्थ—तत्व दर्शी विज्ञान ब्राह्मण अपने तप द्वारा संसार के अज्ञान जन्य अन्धकार को दूर करे।

ज्ञातव्य—

अन्धकार में अनेक प्रकार के भय, त्रास एवं विघ्न छिपे रहते हैं। दुष्ट तत्वों की बात अन्धकार में ही लगती है। अविद्या को अन्धकार कहा है। अविद्या का अर्थ ‘‘अक्षर ज्ञान की जानकारी का अभाव’’ नहीं है वरन् ‘‘जीवन की लक्ष भ्रष्टता है।’’ इसी को नास्तिकता, अनीति, माया, भ्रान्ति, पशुता आदि नामों से पुकारते हैं। इस बौद्धिक अन्धकार में, आध्यात्मिक निशा में विचरण करने वाला जीव, ईश्वर द्वारा निर्धारित धर्म, नीति, लक्ष आचरण और कर्तव्य से विमुख होकर ऐसी गतिविधि अपनाता है जो उसके लिए नाना प्रकार के दुख उत्पन्न करती है।

गायत्री का पहला अक्षर ‘तत्’ ब्राह्मण को आदेश देता है कि वे तपश्चर्या द्वारा, संसार के समस्त दुखों के मूल कारण अज्ञानान्धकार को दूर करें। जहां ब्राह्मण शब्द किसी वर्ग विशेष के लिए प्रयुक्त नहीं हुआ है। आत्मा का सर्व प्रधान गुण ब्रह्म निष्ठा आध्यात्मिकता है। यह गुण जिसमें जितना न्यूनाधिक है वह उतने ही न्यूनाधिक अंश में ब्राह्मण है। जिसकी

सच्चा ब्राह्मण वही कि जिससे ब्रह्म ज्ञान आता हो,

जिसके अन्तर में पावन निर्वेद ब्रह्म निष्ठा हो,,

जिसमें जितना ब्राह्मणत्व हो उतना वही तपस्वी ।

प्रिय दर्शी रहता सदैव ही ज्ञानी और मनस्वी ।।

( 4 )

ब्राह्मण का कर्तव्य-पथ पर दिव्य प्रकाश बिछाये,

व्यापक अन्धकार को अपने तप से शीघ्र मिटाये,,

दीपक के ही सदृश स्वयं जल जग को राह दिखाये,

सबसे बड़ा दान है यह ही देकर सुयश कमाये,,

नहीं सर्व-हित के समान है जग में कठिन तपस्या ।

इससे सुलझा करती प्रायः लाखों विषम समस्या ।।

( 5 )

ब्राह्मण वह जो औरों में भी ब्रह्म ज्ञान फैलावे,

हाथ पकड़ कर गिरे हुओं को ऊंचा करे, उठावे,,

सब पर ममता, समता, करुणा आत्म दान के दानी,

अपने में सब, सबमें अपने पन के दृष्टा ज्ञानी,,

सावधान ब्राह्मण तुम अपना ब्रह्म तेज पहचानो ।

अपने कर्तव्यों को फिर से समझो, बूझो, जानो ।।

----***----

शक्ति का सदुपयोग

3—स

सत्तावन्तस्तथा शूराः क्षत्रिया लोकरक्षकाः ।

अन्याया शक्ति संभूतान् ध्वंसयेयुहि व्यापदाः ।।

अर्थ—सत्तावान्, शूर तथा संसार के रक्षक क्षत्रिय, अन्याय और अशक्ति से उत्पन्न होने वाली आपत्तियों को नष्ट करें।

क्षत्रियत्व एक गुण है। वह किसी वंश विशेष में न्यूनाधिक भले ही मिलता हो पर किसी वंश तक ही सीमित नहीं है। क्षत्रियत्व का प्रधान लक्षण है—शूरता। अर्थात् धैर्य, साहस, निर्भयता, पुरुषार्थ, दृढ़ता, पराक्रम, यह गुण जिनमें जितना न्यूनाधिक है वह उतने ही अंश में क्षत्रिय है।

शारीरिक प्रतिभा, तेज, सामर्थ्य, शौर्य, पुरुषार्थ और सत्ता का क्षात्र बल जिनके पास है उनका पवित्र कर्तव्य है कि वे अपनी इस शक्ति द्वारा निर्वलोकी रक्षा करें, ऊपर उठावें, तथा अन्याय अत्याचार करने वाले दुष्ट प्रकृति के लोगों से संघर्ष मोल लेकर उन्हें परास्त करने के लिए अपने प्राणों तक की बाजी लगादें।

खेद है कि आज इससे विपरीत ही उदाहरण अधिक दिखाई पड़ते हैं जिनके पास शक्ति, सामर्थ्य और सत्ता है वे उसका दुरुपयोग करके अनीति निवारण करने की बजाय उसे बढ़ाने के कारण बनाते हैं। निर्बलों को सहायता पहुंचाना तो दूर—उलटे उनके शोषण, दमन, त्रास एवं उत्पीड़न का आयोजन करते हैं।

शक्ति और सत्ता ईश्वर की एक पवित्र धरोहर है जो मनुष्य को इसलिए दी जाती है कि वह अपने से निर्बलों के हित की रक्षा करे। जो उसके दुर्बलों पर आक्रमणात्मक प्रहार करता है वह क्षत्रिय नहीं असुर है। सामर्थ्य का आसुरी उपयोग करना उस महाशक्ति का प्रत्यक्ष अपमान है और उस अपमान का परिणाम वैसा ही भयंकर होता है जैसा कि महाकाली से लड़ने वाले महिषासुर आदि का हुआ था।

किसी पर अन्याय होते देखकर, किसी को अन्याय करते देखकर, अन्तरात्मा का जो अंश, दुखी, क्षुभित, दयार्द्र, एवं सेवा और संघर्ष में प्रवृत्त होता है वह क्षत्रियत्व है। यह दैवी अंश हर मनुष्य की अन्तरात्मा में मौजूद है इसी को गायत्री मंत्र के द्वतिय अक्षर ‘स’ ने जागृत और सुविकसित करने का संदेश दिया है।

चित्र में एक वीर क्षत्रिय गौ ब्राह्मण (सात्विक तत्वों) तथा निर्बल दुर्बल बाल वृद्धों की रक्षा करने के लिए अपने प्राण हथेली पर रखकर अत्याचारी असुरों से लड़ रहा है। अन्तर्जगत तथा वाह्य संसार में सत् की रक्षा और असत् का विनाश करने को सदैव प्रवृत्त रहना, हर मनुष्य का आवश्यक क्षात्र धर्म है।

----***----

शक्ति का सदुपयोग

*******

( 1 )

शक्ति निबल की सदा किया रक्षा करती है।

वह जग में सुख शान्ति न्याय समता भरती है ।।

छात्र तेज से ही जग को शासन होता है ।

इसके कारण ही मानव सुख से सोता है ।।

यदि न रहे तो जग में हिंसा ही छा जाये ।

मानव कहलाने वाला पशु ही कह लाये ।।

( 2 )

यह गुण थोड़ा बहुत सभी में रहता आया ।

ऐसा कोई नहीं, नहीं है जिसने पाया ।।

साहस, धैर्य, पराक्रम इसके ही स्वरूप हैं,

निर्भयता पुरुषार्थ इसी के भिन्न रूप हैं ।।

यह आत्मा का वह प्रकाश जो अजर अमर है ।

यह शिव सुन्दर और सत्य का शाश्वत स्वर है ।।

( 3 )

कभी कभी हैं शक्तिवान् हो जाते घातक ।

निवलों के उन्नति पथ पर हैं बनते बाधक ।।

वे हैं अपने बल का अनुचित लाभ उठाते ।

ऐसे नर हैं घृणा और अपयश ही पाते ।।

शक्ति न्याय की दासी होकर के रहती है ।

बिना न्याय के स्वयं शक्ति सत्ता ढहती है ।।

( 4 )

लख कर के अन्याय दुःखी होती हैं आत्मा ।

क्योंकि छिपा प्रति मानव में ही हैं परमात्मा ।।

मानव का शोषण परमात्मा का शोषण है ।

व्याप्त ब्रह्म के वैभव से जग का कण-कण है ।

गायत्री का (स) अक्षर यों सिखलात है ।

( 5 )

क्षत्री वह जो छत्र न्याय-रक्षा का बनता ।

जिसकी छाया में सुख से सोती शान्ति प्रिय जनता ।।

शोषण, स्वार्थ अनीति, न जिसको कभी सुहाते ।

जिसे नहीं संकोच दुष्ट से लड़ते, प्राण गंवाते ।।

मानवता की मर्यादा का जो प्रतीक प्रहरी है ।

क्षत्रिय की आत्मा वृत से, संयम से हरी भरी है ।।

----***----

धन का उचित उपयोग

4—वि

वित्त शक्तातुकर्तत्र्य उचिताभाव पूर्तयः ।

न तु शक्ता नया कार्य दर्पोद्धात्य प्रदर्शनम् ।।

अर्थ—धन, उचित अभावों की पूर्ति के लिए है उसके द्वारा अहंकार तथा अनुचित कार्य नहीं किये जाने चाहिए।

धन का उपार्जन केवल इसी दृष्टि से होना चाहिए कि उससे अपने तथा दूसरों के उचित अभावों की पूर्ति हो। शरीर, मन, बुद्धि, तथा आत्मा के विकास के लिए और सांसारिक उत्तर दायित्वों की पूर्ति के लिए धन का उपयोग होना चाहिए और इसीलिए उसे कमाया जाना चाहिए।

धन कमाने का उचित तरीका वह है जिसमें मनुष्य का पूरा शारीरिक और मानसिक श्रम लगा हो, जिसमें किसी दूसरे के हक का अपहरण न किया गया हो, जिसमें कोई चोरी, छल प्रपंच, अन्याय, दबाव आदि का प्रयोग न किया गया हो। जिससे समाज या राष्ट्र का कोई अहित न होता हो, ऐसी ही कमाई से उपार्जित किया हुआ पैसा फलता फूलता है और उस से मनुष्य की सच्ची उन्नति होती है।

जिस प्रकार धन के उपार्जन में औचित्य का ध्यान रखने की आवश्यकता है वैसे ही उसे खर्च करने में उपयोग में भी सावधानी बरतनी चाहिए। अपने तथा अपने परिजनों के आवश्यक विकास के लिए धन का उपयोग करना ही कर्तव्य है। शान शौकत, अमीरी के चोंचले, फैशन परस्ती, बाहरी प्रदर्शन, ब्याहाशादी, मृतभोज, नशेबाजी, ऐयाशी, दुर्व्यसन आदि के फेर में पड़कर धन का अपव्यय करना मनुष्य की अवनति, अप्रतिष्ठा एवं दुर्दशा का कारण बनता है।

अपनी उचित शारीरिक, मानसिक, आत्मिक और सांसारिक आवश्यकताओं की उपेक्षा करके जो लोग धन के अधिकाधिक स्वामित्व की तृष्णा में डूबे रहते हैं और सात पुस्तो के लिए अमीरी छोड़ जाना चाहते हैं वे एक भारी भूल करते हैं। मुफ्त की कमाई उपयोग के लिए मिलने पर सन्तान आलसी, व्यसनी, अपव्ययी तथा अन्य बुराइयों की शिकार बन सकती हैं, जिसने जिस पैसे को पसीना बहाकर नहीं कमाया है वह उसका मूल्यांकन नहीं कर सकता। बच्चों के लिए सम्पत्ति जोड़ कर रख जाने की बजाय उन्हें सुशिक्षित, स्वस्थ, और स्वावलम्बी बनाने में खर्च करना अधिक उत्तम है।

चित्र में एक उद्योगी पुरुष अपनी सम्पत्ति को विश्व भारती के चरणों में उपस्थिति करके इस भावना का परिचय दें रहा है कि वह अपने को सम्पत्ति का ट्रस्टी मात्र समझता है। मद, मोह, लोभ, अहंकार अपव्यय आदि से वह बचता है और अपनी सम्पूर्ण सम्पत्ति का विश्व माता की धरोहर समझ कर उसके संसार को सुखी बनाने का श्रेय प्राप्त करने में अपना सौभाग्य मानता है।

----***----

धन का उचित उपयोग

*******

( 1 )

धन से आवश्यक अभाव की पूर्ति करो, हे साथी,

करो न अनुचित कार्य न बांधो अहंकार का हाथी,,

तन मन बुद्धि तथा आत्मा की उन्नति का यह साधन,

इसी दृष्टि से करो शक्ति भर तुम धन का उत्पादन,,

फिर उसमें भी केवल ऐसी विधियां ही अपनाओ ।

जिसके कारण नहीं दूसरों को तुम दुःख पहुंचाओ ।।

( 2 )

साध्य उचित हो पर साधन भी उचित रहें यह ठानो,

अपने हित के साथ दूसरों की पीड़ा भी जानो,,

छल अन्याय क्रूरता शोषण से जो धन आता है,

वह होता है नष्ट साथ में यश भी ले जाता है,,

पौरुष और परिश्रम से जो अर्जित होता धन है ।

वह प्यासी भू पर बरसाता तुष्टि रूप जीवन है

( 3 )

पैदा करना सरल किन्तु व्यय करना नहीं सरल है,

स्वास्थ्य मृत्यु दोनों दे सकता यह वह तीव्र गरल है,,

संयम से सद् कार्यों में जो हैं जिन द्रव्य लगाते,

वे युग युग के लिए भूमि पर नाम अमर कर जाते,,

अनुचित कर्मों में व्यय कर जो शूल पंथ पर बोते ।

वे औरों का अनहित करते और स्वयं भी रोते ।।

( 4 )

चंचल लक्ष्मी है इसका भी है क्या भला ठिकाना,

वृथा वृथा है इस पर कोई भी अधिकार जमाना,,

यह निमित्त है स्वयं साध्य बनने की शक्ति न इसमें,

इसीलिए ही रखो बहुत ज्यादा अनुरक्ति न इसमें,,

इसके संचय में ही जो जन जीवन पूर्ण बिताते ।

सर्प-सदृश इसकी रक्षा में पड़े सदा रह जाते ।।

( 5 )

उद्योगी नर चीर सिंधु का वक्ष रत्न है लाता,

विश्व भारती के चरणों में श्रद्धा सहित चढ़ाता,,

है देवी के एक हाथ में गेहूं की शुचि वाली,

आश्वासन देने को उसका हाथ दूसरा खाली,,

धन्य हुआ धन जो माता के चरणों में चढ़ता है ।

धन्य वही धनपति जो माता के सन्मुख बढ़ता है ।

----***----

5—तु—

आपत्तियों में धैर्य

*******

षाराणां प्रपातेऽपि प्रयत्नो धर्म आत्मनः ।

हिमा च प्रतिष्ठा च प्रोकेऽपारः श्रमस्यहि ।।

अर्थ—आपत्ति ग्रस्त होने पर भी सत्प्रयत्न का करना आत्मा का धर्म है। प्रयत्न की महिमा और प्रतिष्ठा अपार कही गई है।

ज्ञातव्य

मनुष्य जीवन में विपत्तियां, कठिनाइयां, विपरीत परिस्थितियां, हानियां और कष्ट की घड़ियां भी आती ही रहती हैं। जैसे कालचक्र के दो पहलू—काल और दिन है, वैसे ही संपदा और विपदा, सुख और दुःख भी जीवन रथ के दो पहिये हैं। दोनों के लिए ही मनुष्य को धैर्य पूर्वक तैयार रहना चाहिए। आपत्ति में छाती पीटना और सम्पत्ति में इतराकर तिरछा चलता दोनों ही अनुचित हैं।

आशाओं तुषारपात होने की—निराशा, चिन्ता, भय और घबराहट उत्पन्न करने वाली उपस्थिति आने पर भी मनुष्य को अपना मस्तिष्क असन्तुलित नहीं होने देना चाहिए। धैर्य को स्थिर रखते हुए, कठिनाइयों के साथ सजगता, बुद्धिमत्ता, शान्ति और दूरदर्शिता के साथ निपटने का प्रयत्न करना चाहिए। जो कठिन समय में भी हंसता रहता है, जो नाटक के नटों की भावना से अपने जीवन का खेल खेलता है वास्तव में वही बुद्धिमान है। गायत्री की शिक्षा में श्रद्धा रखने वाले को ऐसा ही बुद्धिमान बनना चाहिए।

समयानुसार बुरे दिन तो निकट जाते हैं पर वे जाते समय अनेक अनुभवों, गुणों तथा योग्यताओं का उपहार दें जाते हैं। कठिनाइयां मनुष्य को जितना सिखाती हैं उतना दस गुरु मिल कर भी नहीं सिखा सकते। संचित प्रारब्ध भोगों का बोझ भी उन आपत्तियों के साथ उतर जाता है। आपत्तियां हमारे विवेक और पुरुषार्थ को चुनौती देने आती हैं और जो उस परीक्षा में उत्तीर्ण होता है उसके गले में कीर्ति प्रतिष्ठा योग्यता और बुद्धिमत्ता की जयमाला पहनाई जाती है।

गायत्री का ‘तु’ अक्षर कहता है कि भूतकाल से अभिज्ञ वर्तमान के प्रति सजग और भविष्य के प्रति निर्भय रहो। मनुष्य को अच्छी से अच्छी आशा करनी चाहिए किन्तु बुरी से बुरी परिस्थितियों के लिए तैयार रहना चाहिए। मानसिक संतुलन को सम्पत्ति या विपत्ति किसी भी दशा में नहीं बिगड़ने देना चाहिए। वर्तमान की अपेक्षा अधिक उपयुक्त दशा में पहुंचने का पूर्ण प्रयत्न करते रहना तो आत्मा का स्वाभाविक धर्म है परन्तु कठिनाइयों से घबरा जाना उसके गौरव के विरुद्ध है।

चित्र में एक धीर पुरुष अपने कर्त्तव्य पथ पर आगे बढ़ रहा है। प्रलोभनों को पीछे छोड़ता है और भयंकर कठिनाइयों में जरा भी भयभीत नहीं होता, ऐसा ही धैर्य, साहस, उत्साह एवं विवेक गायत्री उपासक में होना अपेक्षित है।

----***----

आपत्तियों में धैर्य

*******

[ 1 ]

जीवन के पथ पर आती हैं कितनी ही विपदायें,

सुख दुःख दोनों चलते रहते इसके दायें बायें ।

धैर्यवान नर विपदाओं से कभी नहीं डरते हैं,

और हर्ष में नहीं तनिक भी अहंकार करते हैं ।।

अपना है कर्त्तव्य विपद में भी प्रयत्न शुभ करना ।

अपने मन में नहीं कभी भी शोक निराशा भरना ।।

[ 2 ]

आशाओं को नष्ट देख कर, आती सदा निराशा,

प्रायः भूला करते हैं नर शुचि विवेक की भाषा ।

यह विवेक का नाश पराजय का कारण बन जाता,

इस प्रकार नर धीरज खोकर संकट स्वयं बुलाता ।।

यह जीवन का क्रम वैसे भी एक विशद अभिनय है ।

मोह भला फिर क्यों हंसने से रोने से क्यों भय है ।।

[ 3 ]

रहते नहीं दिवस सुख के दुःख के दिन भी कब रहते

वेगवती धारा में गति के साथ सदा वे बहते ।

किन्तु बुरे दिन कुछ विवेक तो मानव को दे जाते,

सुख के दिन केवल सपनों में ही है उसे भुलाते ।।

विपदायें हैं एक चुनौती अंतुलित साहस बलको ।

यह केवल दुःख दे सकती हैं अविवेकी निर्बल को ।।

[ 4 ]

गायत्री की शिक्षा है यह—जो बीता सो बीता,

क्यों भविष्य से भय हो जब वह तो है केवल रीता ।

वर्तमान के प्रति निर्भय रहकर कर्मों को करना,

कितनी भी हो कठिन उपस्थित किंतु नहीं है डरना

कुछ भी मानसिक संतुलन कभी न जो खोते हैं ।

अस्थिरता से असफलता के बीज नहीं बोते हैं ।।

[ 5 ]

धीर पुरुष कर्त्तव्य मार्ग पर ही है बढ़ता जाता,

कोई भी आकर्षण या भय रोक नहीं है पाता ।

विपदाओं का आता उसको कोई ध्यान नहीं है,

शूलों फूलों की होती उसको पहचान नहीं है ।।

गायत्री के साधक में यह सब ही गुण होते हैं ।

इसीलिए वे कभी नहीं अपना साहस खोते हैं ।।

----***----

नारी की महानता

6—व—

वद नारीं विना कोऽन्यो निर्माता मनु सन्ततेः ।

महत्वं रचना शक्तेः स्वस्याः नार्याहि ज्ञायताम् ।।

अर्थ—मनुष्य की निर्मात्री नारी ही है। नारी की रचना में शक्ति का महत्व समझा जाना चाहिए।

ज्ञातव्य—

नारी से ही मनुष्य उत्पन्न होता है। बालक की आदि गुरु उसकी माता है। पिता के वीर्य का एक बूंद ही निमित्त होती है बाकी बालक का समस्त अंग-प्रत्यंग माता के रक्त से बनते हैं। उस रक्त में जैसी स्वस्थता, प्रतिभा, विचारधारा अनुभूति होगी उसी के अनुसार बालक का शरीर, मस्तिष्क एवं स्वभाव बनेगा। नारियां यदि अस्वस्थ, अशिक्षित, अविकसित पराधीन, कूप मंडूक एवं दीन हीन रहेंगी तो उनके द्वारा उत्पन्न हुए बालक भी इन्हीं दोषों से युक्त होंगे। ऊसर खेत में अच्छी फसल नहीं पैदा हो सकती।

अच्छे फलों का बाग लगना हो तो अच्छी भूमि की आवश्यकता होगी। यदि मनुष्य जाति अपनी उन्नति चाहती है तो पहले नारी को शारीरिक, बौद्धिक, सामाजिक, आर्थिक क्षेत्रों में प्रतिभावान् एवं सुविकसित बनना होगा तभी मनुष्य जाति में सबलता, सक्षमता, सद्बुद्धि, सद्गुण और महानता के संस्कारों का विकास हो सकता है। नारी को पिछड़ी रखना अपने पैरों में आप कुल्हाड़ी मारना है।

जन समाज दो भागों में बंटा हुआ है (1) नर (2) नारी। नर की उन्नति सुविधा एवं सुरक्षा के लिए प्रयत्न किया जाता है परन्तु नारी हर क्षेत्र में पिछड़ी हुई है। फलस्वरूप हमारा आधा राष्ट्र, आधा समाज, आधा संसार, आधा परिवार, आधा जीवन पिछड़ा हुआ रह जाता है। जिस रथ का एक पहिया बड़ा और एक बहुत छोटा हो, जिस हल में एक बैल बड़ा दूसरा बहुत छोटा जुता है उसके द्वारा सन्तोषजनक नहीं हो सकता। हमारा देश, समाज, समुदाय तब तक सच्चे अर्थों में विकसित नहीं कहा जा सकता जब तक कि नारी को भी नर के समान ही क्रियाशीलता एवं प्रतिभा प्रकट करने का अवसर प्राप्त न हो।

आज नारी के प्रति नर का अविश्वास, बन्धन, संकीर्ण भाव, अत्यधिक बढ़ा हुआ है। वह सोचता है कि यदि नारी का पराधीनता के बन्धन थोड़े ढीले कर दिए गए, उसे भी मनुष्योचित अधिकार प्राप्त करने दिए, उन्नति एवं सुविधा के समान अवसर दिये गये तो वह हमारे नियन्त्रण में न रहेगी। वे नेकी, न्याय, प्रेम और सहयोग को शक्ति पर विश्वास न करके अज्ञान, बन्धन एवं अर्धमृत अवस्था में रखकर अपना स्वार्थ साधन चाहते हैं। पुरुष जाति की यह दुर्भावना इसके वर्तमान पतन प्रधान कारण है। यह स्थिति गायत्री की शिक्षा से सर्वथा विपरीत है।

चित्र में भारतीय अध्यात्मिकता की आत्मा प्रकट की गई है। नारी की प्रधानता है। माता को गुरु मान कर उसके स्वाभाविक सद्गुणों को अनुगमन करने की प्रेरणा है। सीताराम, लक्ष्मीनारायण, राधेश्याम, गौरीशंकर आदि नामों में जैसे नारी का प्रथम और नर का द्वितीय स्थान है वैसे ही हमारे मस्तिष्क में नारी की प्रधानता एवं पूज्य भावना का स्थान होना चाहिए। ईश्वर को नारी के रूप में मान कर उसकी आराधना करना ही गायत्री उपासना है।

----***----

नारी की महानता

*******

[ 1 ]

नारी आदि प्रकृति की रानी और परम कल्याणी ।

उसमें छिपी सत्य शिव सुन्दर की युग-युग की वाणी ।।

सारे जग की वह रचयति अखिल विश्व की माता ।

है समस्त मानव समाज की आदि मूल निर्माता ।।

इसीलिए कवि हृदय कर रहा अभिनन्दन उस मां का !

नयी प्रेरणा देगा सबको पदवंदन उस मां का !!

[ 2 ]

पिता निमित्त मात्र माता से बालक का तन बनता ।

उसके ही भावों को लेकर है उसका मन बनता ।।

प्रतिभा बुद्धि विचार शक्ति सब मां पर ही अवलंबित ।

बालक का सम्पूर्ण भविष्यत् है माता पर आश्रित ।।

श्रेष्ठा मातायें ही जग में उच्च पुरुष उपजाती !

दिव्य पुरुष की मातायें ही युग-युग पूजी जातीं !

[ 3 ]

नारी है वह भूमि जहां पर कुसुम मनोरम खिलते ।

इसके उपवन से ही है अगणित फल-रसमय मिलते ।।

उत्तम भूमि बिना न कभी भी उत्तम कृषि है सम्भव ।

साधन भूमि किन्तु फल से ही पाता है वह गौरव ।।

नारी ऐसी ज्योति विश्व को करती जो आलोकित !

इसके ही अन्तर में सारा अग जग है प्रतिबिंबित !!

[ 4 ]

जहां कहीं भी नारी पाती है अपमान उपेक्षा ।

जहां कहीं भी पुरुष दिखाता अहंभाव या स्वेच्छा ।।

पतन नहीं होता समाज की मर्यादा खोती है ।

वहीं बैठकर दुखित मनुजता पछताती रोती है ।।

पूजी जाती जहां कहीं भी विश्व-प्रसूता नारी !

बन जाती भू वहीं पुण्य कुंकुम केसर की क्यारी !!

[ 5 ]

चली जा रही नारी लेकर के मसाल निज करमे ।

उसके पीछे भीड़ पुरुष की चलती प्रभा लहर में ।।

नारी का उड़ता अंचल यदि श्रद्धा से नर थामे ।

शान्ति, सौम्य, समता का हो साम्राज्य बसाबसुधा में ।।

तिमिर मयि रजनी को भी यह अरुण प्रात करती है !

भू को स्वर्ग बना देती दुख दर्द को हरती है !!

----***----

गृह लक्ष्मी की प्रतिष्ठा

7—रे

रेवेव निर्मला नारी पूजनीया सता सदा ।

यतो हि सैव लोकेऽस्मिन् साक्षाल्लक्ष्मी मता बुधैः ।

अर्थ—नारी सदैव नर्मदा नदी के समान निर्मल है। वह पूजनीय है क्योंकि संसार में उसे ही साक्षात लक्ष्मी माना गया है।

ज्ञातव्य—

जैसे नर्मदा का जल सदा निर्मल रहता है उसी प्रकार ईश्वर ने नारी को स्वभावतः निर्मल अंतःकरण दिया है। परिस्थिति दोषों के कारण अथवा दुष्ट संगति के कारण कभी कभी उसमें विकार पैदा हो जाते हैं पर यदि कारणों को बदल दिया जाय तो नारी हृदय पुनः अपनी शाश्वत निर्मलता पर लौट आता है।

स्फटिक मणि को रंगीन मकान में रख दिया जाय या उसके निकट कोई रंगीन पदार्थ रख दिया जाय तो वह मणि भी रंगीन छाया के कारण रंगीन दिखाई पड़ने लगती है। परन्तु यदि उन कारणों को हटा दिया जाय तो वह शुद्ध, निर्मल एवं स्वच्छ वर्ण की अपने स्वाभाविक रूप में दिखाई देती है। इसी प्रकार नारी भी जब तक बुरी परिस्थितियों में पड़ी होती है तब वह बुरी दिखाई देती है उस परिस्थिति का अन्त होते ही वह निर्मल एवं निर्दोष हो जाती है।

नारी, लक्ष्मी का अवतार है। भगवान मनु का कथन पूर्ण सत्य है कि जहां नारी का सम्मान होता है वहां देवता निवास करते हैं अर्थात् सुख शान्ति के समस्त उपकरण उपस्थित रहते हैं। सम्मानित एवं सन्तुष्ट नारी अनेक सुविधाओं और सुव्यवस्थाओं का घर बन जाती है। उसके साथ गरीबी में भी अमीरी का आनन्द बरसता है। धन दौलत निर्जीव लक्ष्मी है किन्तु स्त्री तो लक्ष्मी जी की सजीव प्रतिमा है। उसके समुचित आदर, सहयोग एवं सन्तोष का सदैव ध्यान रखा जाना चाहिए।

नारी में नर की अपेक्षा सहृदयता, दयालुता, उदारता, सेवा, परमार्थ एवं पवित्रता की भावना अत्यधिक है। उसका कार्य क्षेत्र संकुचित करके घर तक ही सीमाबद्ध कर देने के कारण संसार में स्वार्थ परता, निष्ठुरता, हिंसा, अनीति एवं विलासिता की बाढ़ आई हुई है यदि राष्ट्रों का सामाजिक और राजनैतिक नेतृत्व नारी के हाथ में हो तो उसका मातृ हृदय अपने सौजन्य के कारण सर्वत्र सुख शान्ति की स्थापना करदे।

नारी के द्वारा अनन्त उपकार एवं असाधारण सहयोग प्राप्त करने के उपरान्त नर के ऊपर अनेक पवित्र उत्तर दायित्व आते हैं। उसे स्वावलम्बी सुशिक्षित, स्वस्थ, प्रसन्न एवं संतुष्ट बनाने के लिए नर को सदैव प्रयत्नशील रहना चाहिए। मारना, पीटना, या अपमान जनक व्यवहार करना, हेय समझना, मानवोचित अधिकारों से वंचित करना या उसे अपनी सम्पत्ति समझना सर्वथा अधार्मिक व्यवहार है।

चित्र में नारी को गृहलक्ष्मी के रूप में, गृहस्वामिनी के रूप में प्रतिष्ठित किया गया है, पुरुष की कमाई पर उसी का नियंत्रण होना चाहिए। जहां नारी सुखी है वहां साधारण गृहस्थ भी सब प्रकार भरा पूरा रहता है। जहां नारी दुखी रहेगी उस घर में सदा दरिद्रता एवं क्लेश का साम्राज्य छाया रहेगा।

----***----

गृह लक्ष्मी की प्रतिष्ठा

*******

[ 1 ]

पुण्य नर्मदा सदृश शुद्ध है नारी का मृदु अन्तर,

उसे स्वच्छ करता रहता है कल-करुण का निर्झर,,

क्षण दो क्षण को यदि उसमें है कभी मलिनता आती,

शुभ्र व्योम में काले धन की छाया सी छा जाती,,

किन्तु शीघ्र ही वह स्वाभाविक पवित्रता पाती है ।

इसीलिए तो युगों-युगों से वह पूजी जाती है ।।

[ 2 ]

यह है सत्य कि उस पर पड़ती अवसर की भी छाया,

जब कि विवशताओं से घिर वह हो जाती निरुपाया,,

पर उनके हटते ही होती वह जैसी की तैसी,

समझ नहीं पाते हम प्रभु यह तेरी लीला कैसी,,

युग का विष पीकर के जग में अमृत सरसाती है ।

कल्प वृक्ष के सदृश युगों से वह गौरव पाती है ।।

[ 3 ]

लक्ष्मी का अवतार दिव्य यह उसकी पावन गरिमा,

शब्दों से तो परे रही है देवी तेरी महिमा,,

कहा गया है जहां कहीं नारी पूजी जाती है,

वही देवताओं की ममता, मानवता पाती है,,

सम्मानित, संतुष्ट नारी है घर को स्वर्ग बनाती ।

निर्धनता, दुःख, पीड़ा उसके पास नहीं है आती ।।

[ 4 ]

नर से बहुत अधिक नारी में सहृदयता होती है,

वह निज दुख से नहीं अन्य के दुःख में ही रोती है,,

है समाज रचना की केवल वह ही उत्तरदायी,

हिंसा, स्वार्थ, अनीति न उसके पास फटकने पाई,,

राष्ट्रों का हो सामाजिक नेतृत्व उसी के कर में ।

कल्पलता छाई देखोगे यही तुम्हारे घर में ।।

[ 5 ]

नर पर आश्रित होकर नारी स्वयं पंगु हो जाती,

फिर वह अपना गौरव जग में कहो कहां है पाती,,

दे पाती है नहीं पुरुष को किसी तरह का साहस,

प्राप्त पुरुष को भी न इसी से हो पाता कोई यश

इस प्रकार जग का भविष्य भी अन्धकार मय होता ।

दम्भ, पतन के गहन गर्त में मानव मूर्छित सोता ।।

[ 6 ]

नारी जहां कहीं गृह लक्ष्मी, वही स्वर्ग-सा घर है,

धन से और धान्य से पूरित वह परिवार रुचिर है,,

बाल रूप भगवान वहीं पर आकर मोद मनाते,

हरे खेत, श्यामल घन मंगल गीत मनोहर गाते,,

नारी को सुविधा, समता, शिक्षा दो उच्च बनाओ ।

शुद्ध देह का दीप पुण्य-गृह मन्दिर बीच जलाओ ।।

----***----

प्रकृति का अनुसरण

8—न्य—

न्यस्यन्ते ये नराः पादान् प्रकृत्याज्ञानुसारतः ।

स्वस्थाः सन्तुस्तु ते नूनं रोग मुक्ता भवन्ति हि ।।

अर्थ—जो मनुष्य प्रकृति के नियमानुसार आहार विहार रखते हैं वे रोगों से छुटकारा पाते हैं और सदा स्वस्थ रहते हैं।

स्वास्थ्य को ठीक रखने और बढ़ाने का राजमार्ग प्रकृति के आदेशानुसार चलना, प्राकृतिक आहार विहार को अपनाना प्राकृतिक जीवन व्यतीत करना है। अप्राकृतिक, अस्वाभाविक, बनावटी आडम्बर और विलासिता पूर्ण जीवन बिताने से लोग बीमार बनते हैं और अल्पायु में ही काल के ग्रास बन जाते हैं।

ज्ञातव्य—

मनुष्य को छोड़कर अन्य सभी जीव-जन्तु पशु-पक्षी प्रकृति के नियमों का आचरण करते हैं फलस्वरूप उन्हें न तरह-तरह की बीमारियां होती हैं और न वैद्य डाक्टरों की जरूरत पड़ती है। जो पशु-पक्षी मनुष्य के वशवर्ती हैं और अप्राकृतिक आहार विहार के लिए विवश होते हैं वे तो बीमार पड़ते हैं परन्तु स्वतन्त्र पशु-पक्षियों में कहीं बीमारी और कमजोरी का नाम भी नहीं दिखाई पड़ता प्रकृति का आज्ञापालन स्वास्थ्य का सर्वोत्तम नियम है।

नीचे दस नियम ऐसे दिए जा रहे हैं जिन्हें अपनाकर प्राकृतिक जीवन बिताते हुए खोये हुए स्वास्थ्य को पुनः प्राप्त करना और प्राप्त स्वास्थ्य को सुरक्षित एवं उन्नत बनाना बिलकुल सरल है।

(1) खूब भूख लगने पर अच्छी तरह चबाकर, प्रसन्न चित्त से, भूख से कुछ कम भोजन करना (2) फल, शाक, दूध, दही, छिलके समेत अन्न और दालें जैसे सात्विक आहार लेना (3) नशीली चीजें, मिर्च-मसाले, चाट पकवान, मिठाइयां, मांस आदि अभक्षों से बचना (4) सामर्थ्य के अनुकूल श्रम एवं व्यायाम करना, इन्द्रियों तथा शक्तियों का अनुकूल व्यय करना (5) शरीर, वस्त्र, मकान और प्रयोजनीय सामान की भली प्रकार सफाई रखना, (6) रात को जल्दी सोना प्रातः जल्दी उठना (7) मनोरंजन देशाटन और निर्दोष विनोद के लिए पर्याप्त अवसर प्राप्त करते रहना (8) कामुकता, चटोरपन, अन्याय, बेईमानी, ईर्ष्या, द्वेष, चिन्ता, क्रोध, पाप आदि के कुविचारों से मन को हटाकर सदा प्रसन्नता और सात्विकता के सद्विचारों में रमण करना (9) स्वच्छ जल वायु का सेवन (10) उपवास, ऐनेमा, फलाहार, जल, मिट्टी आदि प्राकृतिक नियमों से रोग मुक्ति का उपचार करना।

चित्र में एक व्यक्ति प्रकृति दृश्यों का अवलोकन करता हुआ यह निष्कर्ष निकाल रहा है कि स्वास्थ्य और दीर्घजीवन की कुंजी प्रकृति के नियमों पर चलना ही है।

----***----

प्रकृति का अनुसरण

*******

[ 1 ]

जो भी नर हैं सदा प्रकृति के नियम निभाते ।

वे ही शारीरिक और बौद्धिक स्वास्थ्य बढ़ाते ।।

जो जितना भी दूर प्रकृति से रह जाता है ।

वह अपना ही अन्त निकट अपने लाता है ।।

इसीलिए जो रखते सामंजस्य प्रकृति से

लड़ सकते हैं एक बार वे कठिन नियति से !!

[ 2 ]

मानव के अतिरिक्त सभी पशु-पक्षी प्राणी ।

मान चुके हैं ‘प्रकृति सदा उनको कल्याणी’ ।।

सदा निभाते नियम प्रकृति के वे रहते हैं ।

इसीलिए तन की पीड़ायें कम सहते हैं ।।

यह उन्मादी पुरुष लड़ा उससे करता है !

पग-पग पर टकराता ठोकर खा गिरता है !!

[ 3 ]

यह कुछ ऐसे नियम कि जिनको सदा निभाओ ।

अत्याधिक जब भूख लगे तब ही कुछ खाओ ।।

खाओ सात्विक वस्तु नशीली चीजें छोड़ो ।

और अनिद्रा अति निद्रा से निज मुंह मोड़ो ।।

बनो न कामुक नारी को भोजन न बनाओ !

स्वच्छ वायु जल वृत समय का नियम निभाओ !!

[ 4 ]

जब शरीर है स्वास्थ्य तभी मन पुलकित रहता ।

पुलकित मन में ही उत्तम मस्तिष्क ठहरता ।

कहते हैं यदि धन खोया तो कुछ न गंवाया ।

यदि खोया कुछ स्वास्थ्य कभी फिर हाथ न आया

पर यदि कभी चरित्र हाथ से खो जाता है !

तो जीवित नर मृतक सदृश ही हो जाता है !!

[ 5 ]

एक पुरुष प्रिय दृश्य प्रकृति के देख रहा है ।

उसके सम्मुख ही सरिता का वेग बहा है ।।

करती हैं कल्लोल बतख पुलकित उस तट पर ।

गाय बैल चर रहे, विहंग छूते हैं अम्बर

सूर्योदय हो रहा विश्व भर में प्रकाश है !

नव जीवन है, नव जागृति है, नव प्रयास है !!

----***----​​​

मानसिक सन्तुलन

9—भ

भवोद्विग्नमना चैव हृदुद्वेगं परित्यज ।

कुरु सर्वास्ववस्थासु शान्तं सन्तुलितं मनः ।।

अर्थ—मानसिक उत्तेजनाओं को छोड़ दो । सभी अवस्थाओं में मन को शान्त और संतुलित रखो।

ज्ञातव्य—

शरीर में उष्णता की मात्रा अधिक बढ़ जाती है तो वह ‘ज्वर’ कहलाता है और वह ज्वर अनेक दुष्परिणामों को उत्पन्न करता है। वैसे ही उद्वेग, आवेश, उत्तेजना, मदहोशी, आतुरता आदि लक्षण मानसिक ज्वर के हैं।

आवेश का अन्धड़ तूफान मनुष्य के ज्ञान, विचार, विवेक को नष्ट कर देता है और वह न सोचने लायक बातें सोचता है एवं न करने लायक कार्य करता है। यह स्थिति मानव जीवन में सर्वथा अवांछनीय है।

विपत्ति पड़ने पर लोग चिन्ता, शोक, निराशा, भय, घबराहट, क्रोध, कातरता आदि विषादात्मक आवेशों से ग्रस्त हो जाते हैं और सम्पत्ति आने पर अहंकार, मद, मत्सर, अति हर्ष, अति भोग, ईर्ष्या, द्वेष आदि उत्तेजनाओं में फंस जाते हैं। यह दोनों ही उत्तेजना मनुष्य की आन्तरिक स्थिति रोगियों, बालकों तथा विक्षिप्तों जैसी कर देती हैं ऐसी स्थिति मनुष्य के लिए विपत्ति, त्रास, अनिष्ट, अनर्थ और अशुभ के अतिरिक्त और कुछ उत्पन्न नहीं कर सकती।

जीवन एक झूला है। जिसमें आगे भी और पीछे भी झोटे आते हैं। झूलने वाला पीछे जाते हुए भी प्रसन्न होता है और आगे आते हुए भी। अनियंत्रित तृष्णाओं की मृग मरीचिका में मन अत्यन्त दीन, अभाव ग्रस्त और दरिद्री की तरह सदा व्याकुल रहता है। इस स्थिति से बचते हुए सदा सब परिस्थितियों में मनुष्य को प्रसन्न रहना चाहिए और उत्तम स्थिति प्राप्त करने के अपने कर्तव्य में पूर्ण दृढ़ता और तत्परता के साथ प्रवृत्त रहना चाहिए।

चित्र में गायत्री की शिक्षा में विश्वास रखने वाला साधक स्थिर चित्त में अपने मानसिक संतुलन को ठीक रखते हुए अन्तर्मुखी होकर प्रसन्न एवं गम्भीर मुद्रा में अवस्थित है। चिन्ता, भय, शोक, लोभ, मोह, क्रोध आदि हानि और लाभ से उत्पन्न होने वाले आवेश उसके चारों ओर फिर रहे हैं पर वह उनसे तनिक भी प्रभावित नहीं होता।

----***----​​​

मानसिक सन्तुलन

*******

[ 1 ]

तन में बढ़ता ताप वही ज्वर कहलाता है,

तरह तरह के भय विकार वह उपजाता है,,

इसी तरह जब मन में है उद्वेग समाता,

मद-होशी, आवेश स्वयं ही है बढ़ जाता,,

उसको ही सब लोग मानसिक ज्वर कहते हैं ।

इसी रोग को प्रायः सारे जन सहते हैं ।।

[ 2 ]

यह विकार का अंधड़ सारा ज्ञान मिटाता,

है विवेक को ग्रस लेता सद् बुद्धि छिपाता,,

उसके चिन्तन में न सत्य, भ्रम ही होता है,

उसके कर्मों में न धर्म का क्रम होता है,,

बड़ी दुःखद होती है जीवन की यह अवनति ।

और अनेकों त्रस्त इसी से रहते हैं नित ।।

[ 3 ]

आती जब कि विपत्ति लोग चिन्ता करते हैं,

क्रोध निराशा और ग्लानि मन में भरते हैं,,

वैभव पाकर अहंकार में रत हो जाते,

मद, मत्सर, आवेश अमर्यादा दिखलाते,,

दोनों ही में नर होते रोगी के सम हैं ।

रहते पागल और बालकों से कब कम हैं ।।

[ 4 ]

हार जीत सुख दुःख सदैव रहते जीवन में,

खेला करता मानव है उत्थान-पतन में,,

बनकर मृग वह जग मरीचिका में भरमाता,

यह अमूल्य मानव जीवन है व्यर्थ गंवाता,,

पर सदैव जो एक भाव से ही हैं रहते ।

वीत राग बनकर जो कुछ आता वे सहते ।।

[ 5 ]

धीर सदा हंसते हैं कब उत्तेजित होते,

हर्ष शोक में नहीं मानसिक स्थिरता खोते,,

उनको वातावरण तनिक भी बदल न पाता,

चिंता, भय, मद, लोभ नहीं इनसे डर जाता,,

पथ की बाधाओं से होता उन्हें न भय है ।

गायत्री का साधक तो जग में निर्भय है ।।

----***----​​​

सहयोग और सहिष्णुता

10—गो

गोप्याः स्वस्या मनोवृत्तीर्नासहिष्णुर्नरो भवेत् ।

स्थिति मज्यस्य वै वीक्ष्य तदनुरूप माचरेत् ।।

अर्थ—अपने मनोभावों को छिपाना नहीं चाहिए। मनुष्य को असहिष्णु नहीं होना चाहिए। दूसरों की परिस्थिति का भी ध्यान रखना चाहिए।

अपने मनोभाव और मनोवृत्ति को छिपाना, ही छल कपट और पाप है। जैसा भाव भीतर है वैसा ही बाहर प्रकट कर दिया जाय तो वह पाप निवृत्ति का सबसे बड़ा राज मार्ग है। स्पष्ट और खरी कहने वाले, पेट में जैसा है वैसा ही मुंह से कह देने वाले लोग चाहे किसी को कितने ही बुरे लगें पर वे ईश्वर और आत्मा के आगे अपराधी नहीं ठहरते।

जो आत्मा पर असत्य आ आवरण चढ़ाते रहते हैं, वे एक प्रकार के आत्म हत्यारे हैं। कोई व्यक्ति यदि अधिक रहस्य वादी हो, अधिक अपराधी कार्य करता हो तो भी उसके अपने कुछ ऐसे विश्वासी मित्र अवश्य होने चाहिए जिनके आगे अपने सब रहस्य प्रकट करके मन को हलका कर लिया करे। और उनकी सलाह से अपनी बुराइयों का निवारण कर सके।

प्रत्येक मनुष्य का दृष्टिकोण, विचार, अनुभव, अभ्यास, ज्ञान, स्वार्थ, रुचि एवं संस्कार अलग होते हैं। इसलिए सबका सोचना एक प्रकार से नहीं हो सकता। इस तथ्य को समझते हुए हर व्यक्ति को दूसरों के प्रति सहिष्णु एवं उदार होना चाहिए। अपने से किसी भी अंश में मतभेद रखने वाले को मूर्ख, अज्ञानी, दुराग्रही, दुष्ट या विरोधी मान लेना उचित नहीं। ऐसी असहिष्णुता ही बहुधा झगड़ों की जड़ होती है। एक दूसरे के दृष्टि कोण के अन्तर को समझते हुए यथा सम्भव समझौते का मार्ग निकालना चाहिए। फिर भी जो मतभेद रह जाय उन्हें पीछे धीरे धीरे सुलझाते रहने के लिए छोड़ देना चाहिए।

संसार में सभी प्रकार के मनुष्य हैं। मूर्ख-विद्वान, रोगी-स्वस्थ, पापी-पुण्यात्मा, कायर-वीर, कटुवादी-नम्र, चोर-ईमानदार, निन्दनीय-आदरास्पद, स्वधर्मी-विधर्मी, दयापात्र-दंडनीय, शुष्क–सरस, भोगी-त्यागी, आदि परस्पर विरोधी स्थितियों के मनुष्य भरे पड़े हैं। उनकी स्थिति को देखकर तदनुसार उनसे भाषण, व्यवहार एवं सहयोग करे। उनकी स्थिति के आधार पर ही उनके साथ अपना सम्बन्ध स्थापित करे।

चित्र में एक बुद्धिमान मनुष्य अनेक प्रकृति के मनुष्यों के बीच बैठा हुआ है और उनसे सहयोग स्थापित कर रहा है। जिनमें अधिक अच्छाई एवं समानता हो उनकी छोटी कमियों की उपेक्षा करना और अच्छाइयों से लाभ उठाना यही सामाजिकता की उचित नीति है। मित्रता भी एक बहुमूल्य सम्पत्ति है यह जान कर वह व्यक्ति अपने अच्छे और सच्चे मित्रों की संख्या बढ़ाने में संलग्न है। समान हृदय के लोगों का साथ भी संसार में एक स्वर्गीय आनन्द है।

----***----​​​

सहयोग और सहिष्णुता

*******

[ 1 ]

पाप हृदय में पर, वाहर से उसे छिपाना ।

अन्तर में दावानल अधरों पर मुस्काना ।।

घृणा हृदय में पर वाणी में प्रेम दिखाना ।

द्वेष दंभ छल में ही जीवन व्यर्थ गंवाना ।।

ऐसे नर जो दिखलाते रहते आडम्बर !

अविश्वास के पात्र बने रहते जीवन भर !!

[ 2 ]

जो आत्मा को हैं असत्य का पट पहनाते ।

सदा आत्म हत्यारे ऐसे नर कहलाते ।।

सदा धर्म ग्रन्थों ने है इनको धिक्कारा ।

ऐसे पुरुषों का जीवन पापों की कारा ।।

पाप-पात्र जब क्रमशः बढ़ता ही जाता है !

नाश एक दिन अपने ही हाथों आता है !!

[ 3 ]

है प्रति जल के भाव भिन्न, मत भी न एक हैं ।

क्योंकि विश्व में बिखरे जीवन पथ अनेक हैं ।।

लक्ष्य भिन्न होते गति एक नहीं रहती है ।

कर्मों की धारा में मानवता बहती है ।।

पर सहिष्णु नर हैं भेदों का सार समझते !

इनमें चलने वालों का आधार समझते !!

[ 4 ]

मत भेदों के होने पर भी तो उदार नर ।

मुखरित करते सदा समन्वय का मंगल स्वर ।।

क्योंकि आत्मा एक, एक ही ब्रह्म रूप है ।

व्यापक जग में एक रूप के बहु स्वरूप है ।

औरों के अनुकूल कर्म जो अपने करते !

ऐसे नर हैं जग जीवन में मधु रस भरत !!

[ 5 ]

बुद्धिमान नर स्वयं दूसरों में मिल जाता ।

फिर विभिन्न तत्वों को लाकर पास मिलता ।।

है सहयोग, संतुलन और समन्वय लाता ।

जीवन की कटुता हरता है, मोद बढ़ता ।।

उस साधक के मित्र सभी जग में होते हैं ।

उसके चरणों में चारों ही फल सोते हैं ।।

----***----​​​

इन्द्रियों का नियन्त्रण

11—दे

देयानि स्ववशे पुंसा स्वेन्द्रियाण्याखिलानि वै ।

असंयतानि खादन्तीन्द्रियाण्येतानि स्वामिनम् ।।

अर्थ—अपनी इन्द्रियों को वश में रखना चाहिए। असंयत इन्द्रियां, स्वामी का नाश कर देती हैं।

ज्ञातव्य—

इन्द्रियां आत्मा के औजार हैं, घोड़े हैं, सेवक हैं। परमात्मा ने इन्हें इसलिए हमें प्रदान किया है कि इनकी सहायता से आत्मा की आवश्यकताएं पूरी हों और सुख मिले। सभी इन्द्रियां बड़ी उपयोगी हैं, सभी का कार्य जीव को उत्कर्ष एवं आनन्द प्रदान करना है। यदि उनका सदुपयोग हो तो क्षण-क्षण पर जीवन का मधु रस चखता हुआ मनुष्य अपने सौभाग्य को सराहता रहेगा।

किसी भी इन्द्रिय का उपयोग, पाप नहीं हैं। सच तो यह है कि अन्तःकरण की विविध क्षुधाओं को, तृष्णाओं को तृप्त करने का इन्द्रियां एक उत्तम माध्यम हैं। जैसे पेट की भूख प्यास को न बुझाने से शरीर का स्वास्थ्य सन्तुलन बिगड़ जाता है वैसे ही सूक्ष्म शरीर की ज्ञानेन्द्रियों की क्षुधाएं उचित रीति से तृप्त नहीं की जाती तो आन्तरिक क्षेत्र का सन्तुलन बिगड़ जाता है और अनेक मानसिक गड़बड़ियां पैदा होने लगती हैं।

इन्द्रिय भोगों की बहुधा निन्दा की जाती है उसका वास्तविक तात्पर्य यह है कि अनियन्त्रित इन्द्रियां, स्वाभाविक एवं आवश्यक मर्यादा का उल्लंघन करके इतनी स्वेच्छाचारी एवं चटोरी हो जाती हैं वे स्वास्थ्य और धर्म के लिए संकट उत्पन्न करके भी मनमानी करती हैं। आजकल अधिकांश मनुष्य इसी प्रकार के इन्द्रिय गुलाम है। वे अपनी वासना पर काबू नहीं रखते। बेकाबू हुई वासना अपने स्वामी को खा जाती है।

गायत्री का ‘दे’ शब्द अपने ऊपर काबू रखने का उपदेश देता है। इन्द्रियों पर अपना काबू हो, वे अपनी मनमानी करके हमें चाहे जब, चाहे जिधर न घसीट सकें बल्कि जब हम स्वयं आवश्यकता अनुभव करें, जब हमारा विवेक निर्णय करे तब उचित आन्तरिक भूख को बुझाने के लिए उनका उपयोग करें। यहां इन्द्रिय निग्रह है। निग्रहीत इन्द्रियों से बढ़ कर मनुष्य का सच्चा मित्र तथा अनियन्त्रित इन्द्रियों से बढ़ कर शत्रु और कोई नहीं है।

चित्र में एक रथ में दस घोड़े जुते हुए दिखाए गए हैं। शरीर रथ और इंद्रियां घोड़े हैं ये घोड़े अलग-अलग दिशाओं में रथ को ले दौड़ने के लिए ऊधम मचा रहे हैं, यदि इनकी लगाम ढीली छोड़ दी जाय तो निश्चय ही यह रथ को तथा स्वामी को नष्ट कर देंगे। इसलिए बुद्धिमान स्वामी इन सबकी लगाम मजबूती से पकड़े रहे और उन्हें उचित दिशा में चला कर द्रुतगामी बनाता रहे।

----***----​​​

इन्द्रियों का नियन्त्रण

*******

[ 1 ]

चपल इन्द्रियों पर सदैव ही रखो नियन्त्रण,

यदि हो जाती प्रबल नहीं रह पाता बन्धन ।

तो वे अपने ही स्वामी को खा लेती हैं,

निज सत्ता निज हाथों स्वयं मिटा देती हैं ।।

आत्मा की सेविका उसी को विष बन जातीं !

जीवन देती नहीं किन्तु हैं उसे गिराती !

[ 2 ]

सच तो यह है आत्मा की की इन्द्रिय अनुचर हैं,

इनकी गति विधि उन पर ही रहती निर्भर है ।

जीवन को उत्कर्ष इन्हीं के द्वारा मिलता,

है उत्थान प्रसून इन्हीं के द्वारा खिलता ।।

कर्मों की प्याली में यह फल का रस भरती !

जीवन के सूखे मरुथल को जलमय करतीं !!

[ 3 ]

इन्द्रिय का उपभोग स्वयं तो पाप नहीं है,

इन्द्रिय जीवन को करती अभिशाप नहीं है ।

पर इनका संयम, समुचित व्यवहार कठिन है,

रखना सात्विक, सरल, सुचारु विचार कठिन है ।।

मर्यादा यदि टूट एक क्षण भी जाती है !

इन्द्रिय लिप्सा ही जग में विष कहलाती है !!

[ 4 ]

वश में इन्द्रिय रखो, न इनके वश हो जाओ,

जैसा चाहो तुम वैसा ही इन्हें चलाओ ।

ऐसा कहीं न हो कि कहीं हो इनके वश में,

धब्बा कहीं लगा दो अपने स्वच्छ सुयश में ।।

यह विष कन्या, मोह नहीं इनसे हितकारी !

इनमें जीवन भर उलझे रहते संसारी !!

[ 5 ]

गायत्री का ‘दे’ अक्षर यह है सिखलाता,

धन्य वही नर जो इन पर बन्धन रख पाता ।

है करता उपभोग तुष्टि देने आत्मा को,

पूजित इनके द्वारा करता परमात्मा को ।।

है निग्रह का नियम निभाना जिसको आता !

ऐसा साधक जग में गोस्वामी कहलाता !!

[ 6 ]

रथ में घोड़े जुते बढ़े जाते हैं तत्पर,

है वह चाह रहे जाना विपरीत राह पर ।

पर लगाम है लगी, नहीं, वे मुड़ पाते हैं,

इसीलिए निज पथ पर ही बढ़ते जाते हैं ।।

सच्चा स्वामी वही कि कर इनको वश में ले !

इनको गतिदे, यतिदे, मतिदे और सुयश दे !!

----***----​​​

पवित्र जीवन

12—व

वसतां न पवित्रः सन् वाह्यतोऽभ्यन्तरस्तथा ।

यतः पवित्रतायां हि राजतेऽति प्रसन्नता ।।

अर्थ—मनुष्य को बाहर और भीतर से पवित्र रहना चाहिए। क्योंकि पवित्रता में ही प्रसन्नता रहती है।

ज्ञातव्य—

पवित्रता में चित्त की प्रसन्नता शीतलता, शान्ति, निश्चिन्तता, प्रतिष्ठा और सचाई छिपी रहती है। कूड़ा, करकट, मैल, विकार, पाप, गन्दगी, दुर्गन्ध, सड़न, अव्यवस्था, एवं घिचपिच, से मनुष्य की आन्तरिक निष्कृष्टता प्रतीत होती है।

आलस्य और दरिद्र, पाप और पतन जहां रहते हैं वहीं मलीनता या गन्दगी का निवास रहता है। जो इस प्रकृति के हैं उनके वस्त्र, घर, सामान, शरीर, मन, व्यवहार, वचन, लेन देन सबमें गन्दगी और अव्यवस्था भरी रहती हैं, इसके विपरीत जहां चैतन्यता, जागरूकता, सुरुचि, सात्विकता होगी वहां सबसे पहले स्वच्छता की ओर ध्यान जायगा। सफाई सादगी एवं सुव्यवस्था में ही सौन्दर्य है। इसी को पवित्रता कहते हैं।

मन्दे खाद से गुलाब के सुन्दर पुष्प पैदा होते हैं जिसे मलीनता को साफ करने में जिसे हिचक न होगी वही सौन्दर्य का सच्चा उपासक कहा जायगा। मलीनता से घृणा होनी चाहिए पर उसे हटाने या उठाने में रुचि होनी आवश्यक है। जो पवित्रता से प्रेम करता है उसे गन्दगी को हटाने में तत्परता प्रकट करके ही अपने प्रेम की परीक्षा देनी पड़ती है। आलसी लोग अक्सर फुरसत न मिलने का बहाना करके अपनी कुरुचि पर पर्दा डालते हैं।

पवित्रता एक आध्यात्मिक गुण है। आत्मा स्वभावतः पवित्र एवं सुन्दर है, इसलिए आत्म परायण व्यक्ति के विचार व्यवहार और पदार्थ भी सदा स्वच्छ एवं सुन्दर रहते हैं। गंदगी उसे आंखों देखी नहीं सुहाती, गन्दगी में उनको सांस घुटता है इसलिए वह सफाई के लिए दूसरों का आसरा नहीं टटोलता अपनी हर वस्तुओं को स्वच्छ बनाने के लिए वह सबसे पहले अवकाश निकालता है।

चित्र में पवित्रता का प्रतीक एक सुन्दर वट वृक्ष दिखाया गया है। उसकी छह शाखाएं हैं- 1—शारीरिक (शरीर तथा वस्त्र) 2—मानसिक (विचार तथा भाव) 3—आर्थिक (आजीविका तथा लेन देन) 4—सामाजिक (सेवा तथा सहयोग) 5—व्यवहारिक (वचन तथा कर्म) 6—आध्यात्मिक (प्रेम तथा सचाई) हर गायत्री उपासक को इन छह पवित्रताओं को अपने जीवन में ओत प्रोत करने का प्रयत्न करना चाहिए।

----***----​​​

पवित्र जीवन

*******

[ 1 ]

पवित्रता जीवन का पावन लक्ष्य परम सुखदायी ।

इससे ही सबने शीतलता, शान्ति, प्रतिष्ठा पाई ।।

मन से दूर हटाओ सारे पाप मैल का करकट ।

शुद्ध करो बोझिल आत्मा को खोलो अंतर के पट ।।

करके दूर मलिनता अपना शुद्ध रूप पहचानो !

मानवता की गुरुता को ओ, मानव अब तो जानो !!

[ 2 ]

है आलस्य, पतन, दरिद्रता, पाप विश्व में व्यापक ।

इनसे रहना दूर सदा ही है तुझको आराधक ।।

जो है इनमें लिप्त गन्दगी है उनके प्रति कण में ।

सुरुचि और सात्विकता उनसे बहुत दूर जीवन में ।।

है सौन्दर्य, सरलता, सात्विकता, गुरुता, दृढ़ता में ।

जीवन का उत्थान हृदय की मंजुल पावनता में ।।

[ 3 ]

है अशुद्धता दूर हटा देता सौंदर्य पुजारी ।

जैसे सुमन प्रगट कर देती भरी खाद से क्यारी ।

है सौंदर्य तथा कुरूपता साथ नहीं चल पाते ।

जो जिसके इच्छुक वे जन है वही वस्तु पा जाते ।।

आलस मद में लीन व्यक्ति से दूर शुद्धता रहती ।

उनके गृह उपवन में कब सुरसरि की धारा बहती ।।

[ 4 ]

आत्मा सुन्दर है, पवित्र है, पवित्रता सुखकर है ।

मानव मन का उन्नायक है शुद्ध और सुन्दर है ।।

निज के और स्वजन के हित है पवित्रता हितकारी ।

साधारण सी वस्तु शुद्ध हो, हो जाती है प्यारी ।।

श्रेष्ठ आचरण, तन मन अपना शुद्ध पवित्र बनाओ ।

मानव बनकर कम से कम तुम मानवता तो पाओ ।।

[ 5 ]

पवित्रता का वृक्ष मनोहर जिसकी छह शाखायें ।

फैली हुई विटप के ऊपर नीचे दांये बायें ।।

शारीरिक, मानसिक, आर्थिक, सामाजिक, व्यावहारिक ।

इन सब से भी कहीं श्रेष्ठ है पवित्रता आध्यात्मिक ।।

ये सब सरितायें मिलकर करतीं मानव को सागर !

है पवित्रता जहां वहीं रहता सुख भीतर बाहर !!

----***----​​​

परमार्थ और स्वार्थ का समन्वय

13—स्य

स्यन्दनं परमार्थस्य परार्थो हि बुधैर्मतः ।

योऽन्यान् सुखयते विद्वान् तस्य दुःखं विनश्यति ।।

अर्थ—लोक हित में ही अपना परम स्वार्थ सन्निहित है। जो दूसरों के सुख का आयोजन करता है उसके दुःख स्वयं नष्ट हो जाते हैं।

ज्ञातव्य—

लोक व्यवहार के तीन मार्ग हैं (1) अनर्थ—अर्थात्—दूसरों को हानि पहुंचाकर भी अपना मतलब सिद्ध करना (2) स्वार्थ—व्यापारिक दृष्टि से दोनों ओर के स्वार्थों का सम्मिलन (3) परमार्थ—अपनी कुछ हानि सह कर भी लोकहित की साधना। इन तीनों में से परमार्थ में ही अपना भी परम स्वार्थ समाया हुआ है।

अनर्थ में प्रवृत्त व्यक्ति असुर, स्वार्थ में प्रवृत्त पशु, और परमार्थ में रत व्यक्ति को मनुष्य कहते हैं। मनुष्यता को ही सर्वत्र पूजा, प्रशंसा, प्रतिष्ठा और श्रद्धा प्राप्त होती है।

देव उसे कहते हैं जो दूसरों को अपने सहयोग एवं सेवा से सुखी बनावे। देव स्वभाव का अवलम्बन करने वाला व्यक्ति अपने जीवन में स्वर्गीय सुख शान्ति का प्रत्यक्ष अनुभव कर सकता है।

दूसरों को अभावग्रस्त, दुखी, निर्बल एवं विपन्न देखकर जिनकी अन्तरात्मा रो पड़ती है जो दूसरों को सुखी एवं समुन्नत देख कर प्रसन्न होते हैं ऐसे देव पुरुषों को ही परमार्थी कहते हैं। वे अपनी शक्तियों और योग्यताओं को अपने शौक मौज में न लगा कर दूसरों की सहायता में व्यय करते हैं। ऐसा करने के कारण यद्यपि वे भौतिक सम्पत्तियों से वंचित रहते हैं फिर भी उनकी मनोभूमि स्वर्गीय आनन्द से ओत-प्रोत रहती है। जहां देवत्व रहेगा वहां स्वर्ग भी अवश्य होगा।

लोक हित में संलग्न व्यक्ति को लोगों का सहयोग, आदर, प्रेम, सद्भाव और प्रत्युपकार प्राप्त होता है, वह अज्ञात शत्रु बन जाता है फलस्वरूप उसे अनेकों कठिनाइयों से मुक्ति मिलती है और अनेक अभावों की पूर्ति अपने आप होती रहती है।

चित्र में एक माली पौधों को सींच रहा है। इस सिंचाई से उसे स्वास्थ्य, प्रसन्नता, जीविका, प्रशंसा एवं परमार्थ की सहज प्राप्ति होती है। उस उपवन के कांटे और झाड़ झंखाड़ एक ओर कटे पड़े हुए हैं जो यह बताते हैं कि कठिनाइयां उसके मार्ग को रोक नहीं सकती वरन् स्वयं ही नष्ट हो जाती हैं।

----***----​​​

परमार्थ और स्वार्थ

*******

[ 1 ]

औरों का अनहित करके भी जो अपना हित करते ।

स्वार्थ-कलश अपने कर्मों से वे जीवन भर भरते ।।

अपने और अन्य के हितका कर समुचित सम्मेलन ।

इष्ट मार्ग पर बढ़ते जाते हैं व्यवहार कुशल जन ।।

पर इस जग में ऐसे भी तो हैं उदार कुछ प्राणी !

करके सब कुछ त्याग अन्य के हित बनते वरदानी !!

[ 2 ]

प्रथम कोटि के व्यक्ति असुर हैं भू का भार बढ़ाते ।

है परलोक न बनता इनका जीवन व्यर्थ गंवाते ।।

इनके द्वारा कभी न सम्भव मानवता पर छाया ।

फैलाते रहते ये जग में हैं पशुता की माया ।।

ये जग में अगणित हैं जैसे निशि में घिरा अंधेरा !

जिसे मिटा देता है ज्योतित राशि तारों का फेरा !!

[ 3 ]

बुरा नहीं लेने देने का सरल समन्वय जग में ।

प्रायः शूल हटाता रहता यह जीवन के मग में ।।

अपनी सेवाओं से औरों का हित यह कर देते ।

पर उसके बदले में उसका मूल्य गृहण कर लेते ।।

सभी लोक व्यवहार इसी गति पर रहते अवलम्बित !

इस मन्थन श्रेणी की संख्या इस जग में रहती सीमित !!

[ 4 ]

वे श्रद्धा के पात्र कि जिनने सदा लुटाना सीखा ।

बहु जन हित सब कुछ ही कृष्णार्पण कर जाना सीखा ।।

आत्मत्याग का भाव हृदय में बड़ा कठिन ला सकना ।

एक बार इस पथ पर चलकर सदा असम्भव रुकना ।।

देव तुल्य वह नर हम सबके श्रद्धा के अधिकारी !

विश्व शान्ति मन्दिर के यह हैं सबसे सफल पुजारी !!

[ 5 ]

सींच-सींच जीवन से माली ने पादप उपजाये ।

आस-पास के शूल व्यर्थ के वृक्ष समूल मिटाये ।।

इसी परिश्रम फल से उसमें सुमन मनोरथ आये ।

सौरभ जग में लुटा, तुष्टि कण पर माली ने पाये ।।

यह परमार्थ पंथ, जो इस पर चलने का वृत लेते !

वे युग-युग के लिए विश्व में नाम अमर कर देते !!

----***----​​​

सर्वतोमुखी उन्नति

धीरस्तुष्टो भवेन्नैव ह्येकस्या हि समुन्नतौ ।

कृयता मुन्नति स्तेन सर्वास्वाशासु जीवने ।।

अर्थ—विज्ञ मनुष्य को एक ही प्रकार की उन्नति में सन्तुष्ट नहीं रहना चाहिए। वरन् सभी दिशाओं में उन्नति करनी चाहिए।

ज्ञातव्य—

जैसे शरीर के कई अंग हैं और इन सभी का पुष्ट होना आवश्यक होता है, वैसे ही जीवन की आठ दिशाएं हैं उन सभी का विकास होना सर्वतोमुखी उन्नति का चिन्ह है। यदि पेट बहुत बढ़ जाय और हाथ पांव बहुत पतले हो जायं तो इस विषमता से प्रसन्नता न होकर चिन्ता ही बढ़ेगी।

इसी प्रकार कोई आदमी केवल धनी, केवल विद्वान्, केवल पहलवान बन जाय तो यह उन्नति सुखदायक न होगी। वह बलवान किस काम का जो दाने-दाने को मुहताज हो, वह विद्वान किस काम का जो रोगों से ग्रस्त हो, वह धनी किस काम को जिसके पास न विद्या है न धन?

जैसे किसान खेत की सब ओर से रखवाली करता है, सेनापति सब बुद्ध भागों की रक्षा करना है, वैसे ही जीवन धन की रक्षा और उन्नति सर्वतोमुखी होनी चाहिये, जिस ओर लापरवाही की जायगी उसी ओर से ऐसे छिद्र हो सकते हैं जो भरपूर धन सम्पत्ति की नाव को बीच में ही डुबो दे।

चित्र में एक मनुष्य के आठ बालक दिखाये गये हैं। पिता अपनी ही सन्तान पर समान रूप से ध्यान रखता है, सबको प्यार करता है और सबकी सुरक्षा एवं उन्नति का ध्यान रखता है उसी प्रकार हर बुद्धिमान मनुष्य को अपने आठों बलों की रक्षा एवं उन्नति का ध्यान रखना चाहिए।

आठ बालक चित्र में दिखाई दे रहे हैं। (1) स्वास्थ्य बल (2) विद्या बल (3) धन बल (4) मित्र बल (5) प्रतिष्ठा बल (6) चातुर्य बल (7) साहस बल और (8) आत्म बल है। मनुष्य को चाहिए कि अपने शरीर को स्वस्थ और पुष्ट बनावे, सुशिक्षा द्वारा अपनी बुद्धि का विकास करे, आजीविका का उचित प्रबन्ध करे, अपने परिवार तथा सन्मित्रों को सुसंगठित रखे, यश और साख को बढ़ाता चले, लोक व्यवहार में चतुरता बढ़ावे, धैर्य और हिम्मत को हाथ से न जाने दे, आत्मा को सात्विक गुणों से परिपूर्ण करता चले। इस प्रकार जीवन की आठों दिशाएं समुन्नत होने से संसार के सुखों का उपयोग करना मनुष्य के लिए सम्भव हो सकता है।

गायत्री का ‘धी’ शब्द सर्वतोमुखी उन्नति का सन्देश देता है। सबकी थोड़ी-थोड़ी उन्नति होना भी केवल एक उन्नति तक ही सीमित रहने की अपेक्षा अधिक अच्छा है।

----***----​​​

सर्वतोमुखी उन्नति

*******

[ 1 ]

विज्ञ-जनों को एकांगी उन्नति से तुष्टि न मिलती,

सर्वोदय के बिना शान्ति की कलिका है कब खिलती ।

इस शरीर के सब अंगों को स्वस्थ बिना रख पाये,

कैसे कोई व्यक्ति पूर्णतः स्वास्थ्य लाभ कर पाये ।।

एक अंग की वृद्धि अहितकर ही प्रायः हो जाती !

इसका वेग बुझा देता है सर्वोन्नति की बाती !!

[ 2 ]

जैसे कुशल किसान खेत की रक्षा करता सब विधि ।

सेनापति रक्षित रखता सब साधन से जय की निधि ।

कहीं कभी की किसी ओर से आ न शिथिलता पाये,

एक भूल के कारण जीती बाजी हार न जाये ।।

वातावरण नहीं सीमित है एक दिशा में केवल !

एकांगी उन्नति से कोई काम नहीं सकता चल !!

[ 3 ]

सूखे हुए वृक्ष पर हंसता सुमन नहीं सुखदायी,

है लहरों के बिना अधूरी सरिता की तरुणाई ।

है प्रकाश के बिना सूर्य का ताप कौन सह सकता,

शीतलता से वंचित शशि का वैभव सूना लगता ।।

सब गुण ही मिलकर के पूरा हैं व्यक्तित्व बनाते !

एक दोष के कारण ही हैं सारे गुण छिप जाते !!

[ 4 ]

विद्या, स्वास्थ्य, प्रतिष्ठा, धन का वैभव रहा अधूरा,

साहस, मित्र, चतुरता ने यदि किया न उसको पूरा ।

और आत्मबल है इन सबमें नई शक्ति भर देता,

इस सबका संगम मनुष्य को पूर्ण पुरुष कर देता ।।

यदि इनमें से कभी एक भी बल है कम हो जाता !

तो मनुष्य का सारा संचित वैभव है खो जाता !!

[ 5 ]

साधक बैठा हुआ खेलते आठ पुत्र मृदु मंजुल,

हैं स्वरूप रखकर के आये पूर्ण पुरुष के यह बल ।

इन सबके मिल जाने पर ही साधक सुख पाता है,

घटता है आनन्द एक भी इनमें घट जाता है ।।

युग-युग तक पूजी जायेगी पूर्ण पुरुष की प्रतिमा !

है देवों से ऊपर मानव और मनुज की गरिमा !!

----***----​​​

ईश्वरीय न्याय और नियम

महेश्वरस्य विज्ञाय नियमान्न्याय संयुतान् ।

तस्य सत्तांच स्वीकुर्वन् कर्मणा तमुपासयेत् ।।

अर्थ—परमात्मा की सत्ता और उसके न्यायपूर्ण नियमों को समझ कर ईश्वर उपासना करनी चाहिए।

ज्ञातव्य

ईश्वर सर्व व्यापक, दयालु, सच्चिदानन्द, जगत् पिता, न्यायकारी आदि अनेक महिमाओं से युक्त हैं। उनका ध्यान रखने से मनुष्य का बुराइयों से बचना और दूसरों के साथ आत्मीयता पूर्ण सद्व्यवहार करना अधिक सम्भव है। इसलिए आस्तिकता मनुष्य जाति की महान आवश्यकता है। अपनी आत्मा को लघुता से विकसित करके उसे पूर्ण-महान-परम आत्मा-परमात्मा बना देना मानव जीवन का लक्ष है। ईश्वर उपासना के विविध कर्म काण्ड एक प्रकार के आध्यात्मिक व्यायाम हैं जिसके द्वारा आत्म बल बढ़ता है और उस आत्म बल द्वारा नाना प्रकार के भौतिक सुख एवं आत्मिक आनन्द प्राप्त होते हैं उन्हें ही ईश्वरीय कृपा भी कहा जाता है, उसमें हमें जीवन एवं जीवन यापन के अनेक साधन दिये हैं जिनके कारण वह दयामय, दानी और परम पिता कहलाता है। कृतज्ञता और उपकारी के प्रति श्रद्धा की महान भावना को अन्तःकरण में स्थिर और प्रबल रखना प्रार्थना का मुख्य उद्देश्य है।

इन सब बातों को समझते हुए ईश्वर की उपासना करनी चाहिए। पर साथ ही यह भी ध्यान रखना चाहिए कि वह न्यायकारी एवं नियम रूप है जैसे अग्नि, बिजली, आदि नियमानुकूल व्यवहार करने से वे बहुत ही उपयोगी सिद्ध होता है किन्तु यदि उनके नियमों को तोड़ा जाय तो वे ही प्राण घातक बन जाता है, इसी प्रकार ईश्वरीय नियमों का पालन करना ही उससे लाभ उठाने का सर्वोत्तम मार्ग है।

ईश्वर का सबसे निकट स्थान अपनी अन्तरात्मा है। वहां से वह परम प्रभु-सद्गुरु के रूप में सन्मार्ग पर चलने का आदेश देता रहता है। हमारी मलीनता ही उसके रूप का दर्शन करने में और उसकी वाणी सुनने में बाधा डालती है, यदि अपनी अन्तरात्मा को पवित्र बना लिया जाय तो ईश्वर का साक्षात्कार और उससे प्रेम संभाषण बड़ी आसानी से हो सकता है। अन्तरात्मा की पुकार ही ईश्वरीय आकाश वाणी है। उसे सुनने से उसके संकेतों पर चलने में बुरे से बुरा मनुष्य भी थोड़े ही समय में श्रेष्ठतम महात्मा बन सकता है।

परमात्मा और आत्मा के बीच में जो आदान प्रदान होता है उसका माध्यम एक तराजू है जिसका एक पलड़ा न्याय और दूसरा नियम है। जीव जितना ही ईश्वरीय नियमों पर चलता है, या उन्हें तोड़ता है उतरी ही तौल के अनुसार न्यायानुकूल उसे कर्म फल मिलता है। स्वेच्छा पूर्वक भले बुरे कर्म करने में सब जीव पूर्ण स्वतंत्र है पर वे उन कर्मों का फल प्राप्त करने में पराधीन है। अपने किये हुए कर्मों के फल (प्रारब्ध) का भोग आवश्यक होता है। चित्र में इसी भावना को एक साधक हृदयंगम कराया गया है।

----***----​​​

ईश्वरीय न्याय और नियम

*******

[ 1 ]

अन्तर्यामी घट-घट वासी और सच्चिदानन्द ।

जगत पिता, न्यायी, दयालु, जग रक्षक आनंद कन्द ।।

ऐसे प्रभु का ध्यान दूर करता सारे पापों से ।

सदा बचाता रहता जग के भूल, शूल तापों से ।।

उसके चिंतन और मनन से है आत्मा बल पाती !

उसमें लय होने से आत्मा परमात्मा बन जाती !!

[ 2 ]

कर्म काण्ड, अर्चन, पूजन, पाथेय ज्ञान के पथ के ।

यह सब पहिए सदृश चल रहे शाश्वत जीवन रथ के ।।

इन सब से ऊपर उपासना की है राह निराली ।

जीवन मान सरोवर में हो जैसे स्वच्छ मराली ।।

संरक्षक के सदृश जीव पर है ईश्वर की सत्ता !

परम न्याय कारी होने में उसकी परम महत्ता !!

[ 3 ]

अपनी आत्मा में ही ईश्वर को पाया जा सकता ।

ईश्वर के आगे झुकता जो उसके आगे झुकता ।।

जो इसके आदेश मान लें वे प्रभु के हैं अनुचर ।

इसके स्वर में ही रहता है छिपा हुआ अनहद स्वर ।।

अन्तरात्मा की पुकार ही है ईश्वर की वाणी !

इसको सुनकर दुर्बल मानव हो जाता वरदानी !!

[ 4 ]

परमात्मा आत्मा, है इनके बीच तराजू झूली ।

प्रभु का गौरव और मनुज की सीमा जायं न भूली ।।

एक ओर है न्याय दूसरी ओर नियम है रहता ।।

इन पर तुलते कर्म मनुज के जो उनके फल सहता ।।

कर्मों के करने में रहता है स्वतंत्र यद्यपि नर !

पर फल के पाने में रहता न्याय नियम पर निर्भर !!

[ 5 ]

सरिता का तट, खिले कमल के फूल, मेघ आये झुक ।

एक शिला पर ध्यान मग्न बैठा निश्चल आराधक ।।

उसके पीछे स्वयं चतुर्मुख बैठी प्रभु की प्रतिमा ।

किरण जाल बिखराती नभ से भू तक उसकी गरिमा ।।

जिसे देखकर के साधक के उर में श्रद्धा जागी !

पूजे गये सदा इस जग में ये त्यागी अनुरागी !!

----***----​​​

विवेक की कसौटी

हितं मत्वा ज्ञान केन्द्रं स्वातन्त्र्येण विचास्येत् ।

नान्धानुसरणं कुर्यात् कदाचित् कोऽपि कस्यचित् ।।

अर्थ—विवेक को ही कल्याणकारक समझकर, हर बात पर स्वतन्त्र रूप से विचार करे। अन्धानुकरण न करे।

ज्ञातव्य—

देश, काल, पात्र, अधिकार और परिस्थिति के अनुरूप मानव समाज के हित और सुविधा के लिए विविध प्रकार के शास्त्र, नियम, कानून और प्रथाओं का निर्माण एवं प्रचलन होता है।

परिस्थितियों के परिवर्तन के साथ-साथ इन मान्यताओं एवं प्रथाओं का परिवर्तन होता रहता है। आदि काल से लेकर अब तक अनेक प्रकार की शासन पद्धतियां, धर्म धारणाएं, रीति रिवाजें और प्रथा परम्पराएं बदल चुकी हैं।

शास्त्रों में अनेक स्थलों पर परस्पर विरोध दिखाई पड़ते हैं इसका कारण यह है कि विभिन्न समयों पर, विभिन्न कारणों से जो परिवर्तन रीति नीति में होते रहे हैं उनका शास्त्रों में उल्लेख है। लोग समझते हैं कि यह सब शास्त्र और सब नियम एक ही समय में प्रचलित थे इसी से विरोधाभास होता है। भारतीय शास्त्र सदा प्रगतिशील रहे हैं और देश काल परिस्थिति के अनुसार व्यवस्थाओं में परिवर्तन करते रहे हैं।

कोई प्रथा, मान्यता या विचारधारा समय से पिछड़ गई हो तो परम्परा के मोह से उसका अन्धानुकरण नहीं करना चाहिए। वर्तमान स्थिति का ध्यान रखते हुए प्रथाओं में परिवर्तन हो सकता है। आज हमारे समाज में ऐसी अगणित प्रथाएं हैं जिनको बदलने की बड़ी आवश्यकता है।

गायत्री का ‘हि’ शब्द विवेक की कसौटी हमारे हाथ में देता है और आदेश करता है कि किसी भी पुस्तक, व्यक्ति या प्रथा की अपेक्षा विवेक का महत्व अधिक है। जो बात बुद्धि, विवेक, व्यवहार एवं औचित्य की परीक्षा में खरी उतरे उसे ही ग्रहण करना चाहिए।

बुद्धि के न्यायशील, निःस्वार्थ, सतोगुणी, सदय, उदार एवं लोकहितैषी भाग को विवेक कहते हैं। इस विवेक के आधार पर किया हुआ कोई भी निर्णय सदा कल्याणकारक ही होता है। इस आधार का अवलम्बन करने से कोई भूलें होंगी भी तो उनका निवारण शीघ्र हो जायगा और एक दिन पूर्ण सत्य की प्राप्ति हो सकेगी।

विवेक हमें हंस की तरह नीर क्षीर का विवेक करना सिखाता है। जहां बुराई और भलाई मिल रही हो, वहां बुराई को प्रथक करके अच्छाई को ही ग्रहण करना चाहिए। बुरों को भी अच्छाई का आदर करना चाहिए और अच्छों को भी बुराई को छोड़ देना चाहिए।

विवेक हमारा सच्चा मित्र है, वह भूलें सुधारता है, मार्ग दिखाता है, उलझनें सुलझाता है, खतरों से बचाता है, सफलता की ओर अग्रसर करता है। ऐसे मित्र की उपयोगिता और आवश्यकता को समझते हुए उसको समुचित आदर करना चाहिए।

----***----​​​

विवेक की कसौटी

*******

[ 1 ]

क्षण भर को हो शान्त गया है जगती का कोलाहल ।

मुग्ध-प्राय-सा हुआ पुरातन नभका नव अंतस्तल ।।

नीड़ों में जा कहीं छिपी है विहंगों की कल वाणी ।

प्रकृति खड़ी निष्पन्द ज्ञान का दीप जला कल्याणी ।।

जिससे अपना लक्ष्य समझलें पथ पर आने वाले !

कहीं बीच में रोक नहीं लें कटु कंटक मतवाले !!

[ 2 ]

निज तन मन से पुष्ट एक नर बैठा लिए कसौटी ।

यही देखने असली क्या है और कौन-सी खोटी ।।

इस पर ही घिस-घिस वह पीतल सोना परख रहा है।

परखे बिना किसी को उसने निर्णय नहीं कहा है ।।

यह विवेक की एक कसौटी रख करके ही बुधजन !

हो जाते हैं सिद्ध और करते हैं सत् का दर्शन !!

[ 3 ]

पकता रहता सदा बहुत-सा है भावों का सोना ।

किन्तु कसौटी निश्चय करती किसका है क्या होना ।।

शुद्ध कनक को बड़े चाव से स्वर्णकार गढ़ते हैं ।

उसके आभूषण देवों के मस्तक पर चढ़ते हैं ।।

नकली सोना कभी कहीं भी मान नहीं पाता है !

अपनी इच्छा को विवेक पर ज्ञानी अजमाता है !!

[ 4 ]

देश काल अभिरुचि के यद्यपि मापदण्ड हैं बदले ।

पर उनके वे मूल तत्व अब भी वैसे ज्यों पहले ।।

भाव, वाद, मत, पंथ, मार्ग, सिद्धान्त न जग में कम हैं ।

किन्तु उचित का निर्णय करते सूक्ष्म बुद्धि से हम हैं ।।

झूंठ सत्य की परख कसौटी से कुछ छिपी नहीं है !

पर उसका उपभोग विश्व में होता कहीं-कहीं है !!

[ 5 ]

है शब्दों के परे बताना शुभ विवेक की महिमा ।

न्याय, शील, निस्वार्थ सदय होने में इसकी गरिमा ।।

जीवन की चंचल लहरों में यह पतवार सदृश है ।

बोझिल नौका के हित सुस्थिर कर्णाधार सदृश है ।।

इष्ट यही है इस विवेक को जन-प्रतिजन अपनायें !

सफल करें प्रति कार्य और जीवन को सफल बनायें !!

----***----​​​

जिन्दगी और मौत

धियामृत्युं स्मरेन्मर्म जानीयञजीवनस्यच ।

तदा लक्षं समालक्ष्य पादौ सन्ततमाक्षिपेत् ।।

अर्थ—मृत्यु को ध्यान में रखे। जीवन के मर्म को समझे। और अपने लक्ष की ओर निरन्तर अग्रसर हो।

ज्ञातव्य—

मृत्यु से डरने की कोई बात नहीं क्योंकि कपड़ा बदलने के समान यह एक स्वाभाविक एवं साधारण बात है। परन्तु मृत्यु को ध्यान में रखना जरूरी है। सराय में ठहरे हुए मुसाफिर को जैसे रात को ठहर कर प्रातः काल ही कूच की तैयारी करती पड़ती है। और फिर दूसरी रात को दूसरी सराय में ठहरता है वैसे ही जीव भी एक जीवन छोड़ कर दूसरे जीवनों में प्रवेश करता रहता है।

क्षणिक जीवन में कोई ऐसा अनुचित कार्य न करना चाहिए जिससे आगे की प्रगति में बाधा पड़े। सराय के छोटे मोटे झगड़ों में उलझ कर जैसे मूर्ख मुसाफिर मुकदमा और जेल में फंस जाता है और अपनी यात्रा का उद्देश्य बिगाड़ लेता है, वैसे ही जो लोग वर्तमान जीवन के तुच्छ लाभों के लिए अपना परम लक्ष नष्ट कर लेते हैं वे मूर्ख हैं।

जीवन एक नाटक है। इस अभिनय को हमें इस प्रकार खेलना चाहिए कि दूसरों को प्रसन्नता हो और अपनी प्रशंसा हो। नाटक के खेल में सुख और दुख के अनेक प्रसंग आते हैं पर नट उनका अभिनय करते हुए भी वस्तुतः सुखी दुखी नहीं होता वैसे ही बिना किसी उद्वेग के अपने जीवन खेल के अभिनय में अपना कौशल प्रदर्शित करना चाहिए।

मृत्यु इस जीवन नाटक का अन्तिम पटाक्षेप हैं। इसके बाद नट को विश्राम मिलता है। मृत्यु जीवन का अन्तिम अतिथि है उसके स्वागत के लिए सदा तैयार रहना चाहिए अपनी कार्य प्रणाली ऐसी रखनी चाहिए कि किसी भी समय मृत्यु सामने आ खड़ी हो तो कोई पश्चात्ताप न हो।

जीवन एक महान सम्पत्ति है। चौबीस लक्ष योनियों में भ्रमण करने के पश्चात् यह ईश्वरीय कृपा के रूप में बड़ी कठिनता से प्राप्त होती है। इसके एक एक क्षण को रत्नों से भी बहुमूल्य समझ कर समय का सदुपयोग करना चाहिए।

चित्र में एक विचारवान् मनुष्य मृत्यु और जिन्दगी को दो सखियां समझ कर उनका समान रूप से ध्यान रखता हुआ, समान सम्मान करता हुआ अपने पथ पर अग्रसर हो रहा है। न उसे अपने भूतकाल का शोक है न भविष्य की अधीरता। वह स्थिर गति, गम्भीरता, दृढ़ता और अविचल भावना से आगे बढ़ रहा है।

----***----​​​

जिन्दगी और मौत

*******

[ 1 ]

जीवन एक अनिश्चित गति है किन्तु मृत्यु निश्चित है ।

सारे क्रिया-कलाप यहीं पर आ पा लेते यति हैं ।।

मोह नहीं करता जीवन से भव न मृत्यु से कर तू ।

क्योंकि वस्त्र परिवर्तन-सा यह, है शाश्वत अक्षर तू ।।

तुझमें छिपा अनश्वर उसकी सत्ता तू पहचाने !

इस जीवन अभिनय के सच्चे सूत्र धार को जाने !!

[ 2 ]

दुनिया एक सराय यहां पर सभी ठहरने वाले ।

आज नहीं तो कल या परसों सब चल देने वाले ।।

इस थोड़े से कार्य-काल में मत पैदा कर उलझन ।

मत पैदा कर मोह न मन में उपजा त् आकर्षण ।।

प्रातः होते ही फिर उठकर जाना कहीं प्रवासी !

रह जायेगी याद एक कल्पित स्वप्निल छाया सी !!

[ 3 ]

ऐसा कुछ मत कर कि पथ की प्रगति मन्द पड़ जावे ।

या पथ पर आ कर कोई भी दृढ़ बाधा अड़ जावे ।।

यात्रा लम्बी है इस विधि ही युग-युग तुझको चलना ।

बार-बार आकर सराय में दो क्षण तुझे ठहरना ।।

ध्यान तुझे हो दूर लक्ष्य का पाने का दृढ़ वृत हो !

पद में दृढ़ता और पंथ पर उनकी चाल सतत हो !!

[ 4 ]

यह जीवन अभिनय है इसको सत्य समझ मत लेना ।

तेरा जो हो कार्य उसे तू सहज सफल कर देना ।।

क्योंकि यही प्रति पात्र स्वयं के अभिनय में ही रत है ।

कुछ हंसते हैं कुछ रोते हैं कुछ पीड़ित आहत हैं ।।

पटाक्षेप है मृत्यु, वहीं पर पूरा होता अभिनय !

जीवन देकर होता निष्ठुर अचल मृत्यु से परिचय !!

[ 5 ]

उस महान निर्माता की है जीवन एक धरोहर ।

मूल्यवान प्रतिक्षण इससे ही रखना इसे संजोकर ।।

जो क्षण बीतेगा न लौटकर वह वापिस आयेगा ।

खोने वाला खो देगा गुण ग्राहक अपनायेगा ।।

जो करते उपयोग नियंता देता उन्हें बधाई !

सन्तों ने युग-युग से इसकी व्यापक महिमा गाई !!

[ 6 ]

चलता जाता पुरुष मृत्यु भी पीछे चलती आती ।

जो डरता, पीछे हटता है इसको त्रास दिखाती ।।

आगे चलती सजग जिन्दगी पथ के मोड़ बताती ।

और पथिक को इष्ट मार्ग पर आशा धैर्य दिलाती ।।

मृत्यु और जीवन इनके ही बीच मनुज चलता है !

अपने कर्मों की वैतरणी स्वयं पार करता है !!

----***----​​​

धर्म की सुदृढ धारणा

यो धर्मो जगदाधारः स्वाचरणे तमानय ।

मा विडम्वय तं स ते ह्येका मार्गे सहायकः ।।

अर्थ—जो धर्म संसार का आधार है। उस धर्म को अपने आचरण में लाओ। उसकी विडम्बना मत करो। वही तुम्हारा एक मात्र सहायक है।

ज्ञातव्य—

धर्म संसार का आधार है। उसके ऊपर विश्व का समस्त भार रखा हुआ है। यदि धर्माचरण उठ जाय तो सबको अपने प्राण बचाने और दूसरों का अपहरण करने की चिन्ता में निशिदिन डूबा रहना पड़ेगा और कोई भी चैन से न बैठ सकेगा।

दुष्ट लोग भी सज्जनता की आड़ में अनुचित लाभ उठाने का षडयन्त्र करते हैं। इससे प्रकट है कि धर्म ऐसी मजबूत चीज है, जिसका आश्रय लेकर दुष्ट दुराचारी भी अपना बेड़ा पार कर लेते हैं। ऐसे मजबूत आधार को ही हमें अपना जीवन आधार चुनना चाहिए।

दान-पुण्य, धार्मिक कर्मकाण्ड और पूजा पाठ आदि तो धर्म का एक अंग मात्र हैं। वास्तविक धर्म तो कर्त्तव्य पालन, धर्म सेवा, सचाई और संयम में है इन्हें विचार और कार्यों में भली प्रकार स्थान देने वाला ही वास्तविक धर्मात्मा हो सकता है।

धर्म का आडम्बर बनाने से, अपने को धर्मध्वजी घोषित करने से कोई लाभ नहीं। धर्म को अपने रक्त में घुला डालो, अपने रोम-रोम में भर लो, जो कुछ सोचे जो कुछ करो वह सब धर्मानुकूल होना चाहिए।

दूसरों को अधर्माचरण से उन्नति करते हुए देखकर उनका अनुकरण करने के लिए मत ललचाओ। कांटे में लिपटा हुआ मांस का टुकड़ा खाकर मछली की जो दशा होती है, जाल के बीच में बिखरा हुआ अनाज खाकर चिड़िया की जो दशा होती है वही दशा अनीति द्वारा लाभ उठाने वालों की होती है। इस मार्गों का अनुसरण करने की कोई बुद्धिमान मनुष्य इच्छा नहीं करता।

सूजन के रोग से देह मोटी होने की अपेक्षा निरोग शरीर का दुबलापन अच्छा। धर्ममय जीवन में गरीब रहना, अधर्मी जीवन की सम्पन्नता से अच्छा है।

चित्र में दिखाया गया है कि धर्म किसी बाहरी वस्तु में नहीं रहता उसका निवास स्थान मनुष्य का अन्तरात्मा है। अन्तःकरण में धर्म की सुदृढ़ प्रतिष्ठापना होनी चाहिए और उसका प्रकाश हमारे रोम-रोम में, कण-कण में व्याप्त होना चाहिए। गायत्री का ‘यो’ अक्षर उसी सन्देश से पूर्ण है।

----***----​​​

धर्म की सुदृढ़ धारणा

*******

[ 1 ]

एक मात्र यह धर्म बना है जीवन का आधार ।

आश्रित हैं इस पर ही सारे जग के कारोबार ।।

बिना धर्म के क्षर भर भी जीवित रहना दुष्कर है ।

इसके कारण ही मानव का जीवन यह सुखकर है ।।

व्यापक बहुत अधिक है इसकी इस जगती पर महिमा !

देवों ने है स्वयं बखानी इसकी पावन महिमा !!

[ 2 ]

यह वह सुरसरि जिसमें सारे पापों का होता लय ।

सत्य और शिव सुन्दर से होता है सच्चा परिचय ।।

जाति पांति का ऊंच नीच का यहां न कोई अन्तर ।

यहां सुनाई देता केवल मानवता का ही स्वर ।।

पुण्य प्रकृति के ही समान यह व्यापक अजर अमर है !

प्रभु की अविचल, सत्ता की यह करुणामयी लहर है !!

[ 3 ]

कथा पन्थ में कर्मकाण्ड में सीमित धर्म नहीं है ।

इन तक सीमित रह पाते मानव के कर्म नहीं हैं ।।

रहता सच्चा धर्म सदा कर्त्तव्यों के पालन में ।

संयम नियम लोक-सेवा के दृढ़ तक अवलम्बन में ।।

इसके बिना व्यर्थ-सा होता है सारा आडम्बर !

धर्म-भाव को अपने में धारण कर बनो धर्मधर !!

[ 4 ]

देख दूसरों को अधर्म के पथ पर चरण बढ़ाते ।

बुद्धिमान होते न कभी विचलित और न ललचाते ।।

इसके क्षण भर के वैभव को देख न चित्त डुलाओ ।

जो कांटे से लगा मांस का टुकड़ा वह मत खाओ ।।

अन्यायी का पतन बहुत ही शीघ्र पूर्ण निश्चित है !

युग-युग से बतलाती आती परिवर्तन की गति है !!

[ 5 ]

धर्म-ज्योति मानव के अन्तर में सदैव है जलती ।

इसके ही प्रकाश में है मानवता—आगे चलती ।।

दूर दूर तक सभी ओर है यह प्रकाश फैलाती ।

भूले भटके प्राणी को यह लक्ष्य मार्ग दिखलाती ।।

इस प्रकार से आलोकित जिसका तन मन जीवन है !

सफल उसी की धर्म धारणा धन्य-धन्य वह जन है !!

----***----​​​

प्राण घातक व्यसन

योजनंव्यसनेभ्यः स्यात्तानिपुंसस्तु शत्रवः ।

मिलित्वैतानि सर्वाणि समयेघ्नन्ति मानवम् ।।

अर्थ—व्यसनों से कोसों दूर रहे क्योंकि वे प्राण घातक शत्रु हैं।

ज्ञातव्य—

व्यसन मनुष्य के प्राण घातक शत्रु हैं। मादक पदार्थ व्यसनों में प्रधान हैं। तमाखू, चाय, गांजा, चरस, भांग, अफीम, शराब आदि नशीली चीजें एक से एक बढ़कर हानिकारक हैं। जैसे थके हुए घोड़े को चाबुक मारकर दौड़ाते हैं पर अन्त में इसमें घोड़े की रही बची शक्ति भी नष्ट हो जाती है उसी प्रकार नशा पीने पर तत्काल जो उत्तेजना या फुर्ती दिखाई पड़ती है वह अन्ततः रही बची शक्ति को बर्बाद कर देने वाली सिद्ध होती है।

मादक द्रव्य सेवन करने वाला व्यक्ति दिन दिन क्षीण होते होते अकाल मृत्यु के मुख में तेजी से चला जाता है। व्यसन मित्र से वेश में शरीर में घुसते हैं और शत्रु बन कर उसे मार डालते हैं।

नशीले पदार्थों के अतिरिक्त और भी ऐसी आदतें हैं जो शरीर और मन को हानि पहुंचाती हैं। पर आकर्षण और आदत के कारण मनुष्य उनका गुलाम बन जाता है। वे उनसे छोड़े नहीं छूटते। सिनेमा नाच रंग, व्यभिचार, मुर्गे तीतर बटेर लड़ाना आदि कितनी ही हानिकारक और निरर्थक आदतों के लोग शिकार बन जाते हैं और अपना धन समय और स्वास्थ्य बर्बाद करते हैं।

चित्र में व्यसनों को प्राण घातक शत्रु के रूप में चित्रित किया गया है। तमाखू, गांजा, शराब, अफीम, भांग इनके पीछे एक शैतानी प्रभाव काम करता हुआ दिखाया गया है। ताश चौपड़ शतरंज, जुआ आदि में समय, मस्तिष्क और धन का अपव्यय होता है जितना शक्तियां इन कार्यों में लगती हैं उतनी यदि अन्य उपयोगी कार्यों में लगाई जाय तो मनुष्य की काफी उन्नति हो सकती है।

कुसुम वाण लिए हुए काम देव व्यभिचार की ओर आकर्षित करता है, सारंगी की झंकार भी चित्त को उधर ही लुभाती है इनकी ओर जो झुका उसकी सब प्रकार बर्बादी ही बर्बादी है। गायत्री की शिक्षा है कि इन पतन, अकल्याण, विनाश और असुरता की ओर ले जाने वाले दुष्टों से बचना बुद्धिमत्ता का चिह्न है। चित्र में दिखाया गया एक सत्पुरुष अविचल भाव से अपने आसन पर बैठा है अपने चारों ओर नाचते हुए इन व्यसन व्यभिचारों से तनिक भी प्रभावित नहीं होता। वह जानता है कि इनकी ओर झुकने से बुद्धि की पवित्रता नष्ट हो जाती है और मनुष्य आसानी से कुमार्ग एवं कुकर्म की ओर चला जाता है।

----***----​​​

प्राण घातक व्यसन

*******

[ 1 ]

जीवन में प्रत्येक व्यसन ही है दुःख दायी ।

इनके कारण ही नर से पशुता अपनाई ।।

कोई भी हो व्यसन, साथ यदि पड़ जाता है ।

उन्नति के पथ पर कंटक बन अड़ जाता है ।।

क्षण भर का आनन्द देख जो रत हो जाते !

वे कंचन—सा जीवन मिट्टी सदृश जुटाते !!

[ 2 ]

जो भी नर मादक द्रव्यों का सेन करता ।

वह निश्चय पूर्वक विनाश पथ पर ही बढ़ता ।।

ऊपर से ये द्रव्य मित्र-सा रूप दिखाते ।

अन्दर घुस बन शत्रु प्राण में आग लगाते ।।

मित्र रूप में शत्रु अरे यह कैसा छल है !

सर्व नाश कर सकते इतना इनमें बल है !!

[ 3 ]

विषय, विकार विनोद व्यसन जग में बहुतेरे ।

जो जीवन में शूल सदृश हैं घिरे घनेरे ।।

पग में चुभ जाते पंथी को करते आहत ।

कर लेते स्वच्छन्द प्रयासी को निज अनुगत ।।

नाच राग इत्यादि इसी क्रम में आते हैं !

जीवन में वैषम्य बहुत—सा उपजाते हैं !!

[ 4 ]

बुद्धिमान इस मृग मरीचिका से बचते हैं ।

अपने हाथों नहीं चिता अपनी रचते हैं ।।

अस्थिर चित नर ही प्रायः इन में फंस जाते

करते जीवन व्यर्थ और पर लोक नसाते ।।

संयम से जो नर जीवन यापन करते हैं !

व्यसन कभी भी पास न उनके आ सकते हैं !!

[ 5 ]

हमें उचित है मित्र और रिपु को पहचानें ।

व्यसन शत्रु हैं कभी न उनको हितकर मानें ।।

जहां असुरता वहां दिव्यता कहां टिकेगी ।

व्यसनी को कैसे सन्मति की सुधा मिलेगी ।।

फूंक फूंक पग रखो, प्रलोभन में मत विहरो !

रहो संयमी सजग, जगत में निर्मय विचरो !!

----***----​​​

सावधानी और सुरक्षा

नः शृण्वेकामिमां वार्तां जागृतस्त्वं सदा भव ।

स्वपमाणं नरं नूनं ह्याक्रामन्ति विपक्षिणः ।

अर्थ—इस शिक्षा को ध्यान पूर्वक सुनो कि ‘‘सदा सावधान रहना चाहिए’’ क्योंकि असावधान मनुष्य पर शत्रुओं के आक्रमण होते हैं।

ज्ञातव्य

असावधानी, आलस्य, बेखबरी, अदूरदर्शिता ऐसी भूल हैं जिसे अनेक आपत्तियों की जननी कह सकते हैं। गफलत में रहने वाले आदमी पर चारों ओर से हमले होते हैं। असावधानी में ऐसा आकर्षण है कि उससे खिंच-खिंच कर अनेक प्रकार की हानियां एवं विपत्तियां एकत्रित हो जाती हैं।

असावधान आलसी मनुष्य एक प्रकार आ अर्धमृत है। मरी हुई लाश को पड़ी देखकर जैसे चील, कौए, कुत्ते, सियार, गिद्ध, आदि दूर-दूर से दौड़ कर जमा हो जाते हैं वैसे ही असावधान मनुष्य के ऊपर आक्रमण करने वाले तत्व कहीं न कहीं से आकर घात लगाते हैं।

जो स्वास्थ्य रक्षा के लिए जागरुक नहीं है उसे देर सवेर में बीमारियां आ दबोचेंगी। जो नित्य आते रहने वाले उतार चढ़ावों से बेखबर है वह किसी दिन दिवालिया बन कर रहेगा। जो काम, क्रोध, लोभ, मोह, मद, मत्सर सरीखे मानसिक शत्रुओं की गति विधियों की ओर से आंखें बन्द किए रहता है वह कुविचारों और कुकर्मों के गर्त में गिरे बिना न रहेगा। जो दुनिया के छल, फरेब, झूठ, ठगी, लूट, अन्याय, स्वार्थपरता, शैतानी आदि की ओर से सावधान नहीं रहता उसे उल्लू बनाने वाले, ठगने वाले, सताने वाले अनेकों पैदा हो जाते हैं। जो जागरूक नहीं, जो अपनी ओर से सुरक्षा के लिए प्रयत्नशील नहीं रहता, उसे दुनिया के शैतानी तत्व बुरी तरह नोंच खाते हैं।

इसलिए गायत्री का ‘नः’ अक्षर हमें सावधान करता है कि होशियार रहो, सावधान रहो, जागते रहो, कि तुम्हें शत्रुओं के आक्रमणों का शिकार न बनना पड़े। विवेक पूर्वक त्याग करना और उदारता से परोपकार करना तो उचित है पर अपनी बेवकूफी से दूसरे बदमाशों का शिकार बनना सर्वथा अवांछनीय और पाप मूलक है। जहां अच्छाइओं की ओर बढ़ने का प्रयत्न करना आवश्यक है वहां बुराई से सावधान रहने, बचने और उससे संघर्ष करने की भी आवश्यकता है।

चित्र में एक पहरेदार किले की रक्षा कर रहा है। जीवन रूपी दुर्ग की रक्षा के लिए अपने को एक कर्त्तव्य परायण कटिबद्ध, प्रहरी की भांति सदैव सजग रहना चाहिए। अन्यथा इस किले की सुरक्षा और सम्पत्ति खतरे में पड़ सकती है। हमें किसी पर आक्रमण करने की आवश्यकता नहीं है पर आत्म रक्षा के लिए तो सदैव सतर्क एवं कटिबद्ध रहना ही चाहिए।

----***----​​​

सावधानी और सुरक्षा

*******

[ 1 ]

रहो सदा ही सावधान ! यह नियम बहुत हितकारी ।

इसे पालने वाले होते सदा विजय अधिकारी ।।

अपने जीवन में जिसने भी है यह नियम निभाया ।

उनने इससे होने वाले लाभों को भी पाया ।।

‘सावधान’ अपने जीवन में सदा सफल होते हैं !

जग उपवन में आदर्शों के बीज सदा बोते हैं !!

[ 2 ]

गफलत में रहने वाले आलसी स्वयं बन जाते ।

अकर्मण्य असफल रहते हैं करनी का फल पाते ।।

समझ उन्हें मृत प्रायः निबल भी उस पर हमला करते ।

अनारक्षित कृषि को वनचारी पशु हैं निर्भय चरते ।।

जगने वाला ही पाता है, सोने वाला सोता !

चलने से पथ पूरा होता, बैठा-बैठा रोता !!

[ 3 ]

रक्षा करते जो न स्वास्थ्य की स्वस्थ न वे रह पाते ।

संचित निधि अपने ही हाथों ऐसे लोग लुटाते ।।

काम क्रोध अविचार सदा उनको घेरे रहते हैं ।

जो बौद्धिक अवसाद मानसिक आलस में रहते हैं ।।

पशुओं से भी गिरा हुआ आलस्य ग्रस्त का जीवन !

जो कर्त्तव्य रहित है उसका निष्फल है तन मन धन !!

[ 4 ]

गायत्री का अक्षर हमको सावधान करता है ।

शिथिल पदों में नव-स्फूर्ति उत्साह नया भरता है ।।

शिक्षा देता डरों न जग के घातक आघातों से ।

पथ की बाधाओं से, जीवन की कटु व्याधाओं से ।।

कहता-उठो प्रवासी ! पथ पर दिव्य प्रकाश हुआ है !

किस कर्मठ का नहीं विश्व में सफल प्रयास हुआ है !!

[ 5 ]

रक्षा करता सदा सिपाही निर्भय भव्य भवन की ।

यही एक वृत उसका, यह ही अभिलाषा जीवन की ।।

हमें जरूरत नहीं किसी पर करें आक्रमण जाकर ।

पर अनुचित क्षति करे हमारी क्यों कोई खल आकर ।।

‘अपनी रक्षा अपने हाथों’ वृत तुम भी यह ले लो !

तूफानों में अपनी नौका साहसपूर्वक खेलो !!

----***----​​​

दूरदर्शिता और उदारता

21—प्र

प्रकृतेस्तु भवोदारो नानुदारः कदाचन ।

चिन्तयोदार दृष्टयैव तेन चित्तं विशुद्ध्यति ।।

अर्थ—अपने स्वभाव को उदार रखो। अनुदार मत बनो। दूर दृष्टि से देखो। ऐसा करने से चित्त पवित्र होता है।

ज्ञातव्य—

अपनी रुचि इच्छा और मान्यता को ही दूसरों पर लादना अपने गज से सबको नापना, अपनी ही बात को अपने ही स्वार्थ को सदा ध्यान में रखना अनुदारता का चिन्ह है। अनुदारता पशुता की प्रतीक है।

दूसरों के विचारों, तर्कों, स्वार्थों और उनकी परिस्थितियों को समझने का उदारता पूर्वक प्रयत्न किया जाय तो अनेकों झगड़े सहज ही शान्त हो सकते हैं। सहिष्णुता तथा समझौते की नीति पर चलते हुए शान्ति पूर्वक रहा जा सकता है।

जितने अंशों में दूसरों से एकता हो, सर्व प्रथम उस एकता को प्रेम और सहयोग का माध्यम बनाया जाय। मतभेद के प्रश्नों को पीछे के लिए रखा जाय और स्वस्थ मनःस्थिति में उन्हें धीरे-धीरे सुलझाया जाय। सामाजिकता का यही नियम है। जिद्दी, दुराग्रही, घमण्डी, संकीर्ण भावना वाले मनुष्य गुत्थियों को सुलझाने तथा दूसरों का सहयोग पाने में प्रायः वंचित ही रहते हैं।

आज का, इसी समय का, तुरन्त का लाभ देखना और भविष्य के दूरवर्ती परिणामों पर विचार न करना अदूरदर्शिता है। उसी के चंगुल में फंसकर मनुष्य अपना स्वास्थ्य, यश, विवेक तथा स्थायी लाभ खो बैठता है। आज के क्षणिक लाभ पर, भविष्य के चिरस्थायी लाभ को गंवा देने वाले मूर्ख मनुष्य ही बीमारी, अकाल मृत्यु, कंगाली, बदनामी, घृणा एवं अधोगति के भागी बनते हैं।

किसान, विद्यार्थी, ब्रह्मचारी, व्यापारी, वैद्य, नेता, तपस्वी आदि सभी बुद्धिमान आज की थोड़ी असुविधाओं का ध्यान न करके भविष्य के महान् लाभों का ध्यान रखते हैं और थोड़ा-सा त्याग करके बहुत लाभ प्राप्त करने की नीति को अपनाते हैं।

चित्र में एक भद्र पुरुष आंखों पर दूरबीन लगाकर दूरस्थ वस्तुओं को देख रहा है, भविष्य पर ध्यान रखने वाला मनुष्य ही वर्तमान समय और साधनों का ठीक उपयोग कर सकता है। लक्ष को स्थिर करके उस तक पहुंचने का निरन्तर प्रयत्न करना ही सफलता का मार्ग है। उस पर वे ही चल सकते हैं जो अदूरदर्शिता और अनुदारता की भयंकर त्रुटिओं के चंगुल से अपने को छुड़ा लेते हैं। गायत्री का ‘प्र’ अक्षर इसी शिक्षा का केन्द्र है।

----***----​​​

दूरदर्शिता और उदारता

*******

[ 1 ]

रख कर हृदय उदार बढ़ो जग के प्रांगण में ।

नहीं स्वार्थ की पशुता आने दो जीवन में ।।

पहचानो औरों की स्थिति उनकी लाचारी ।

बनकर रहो सहिष्णु समझकर गति-विधि सारी ।।

जग के सब व्यापार इसी विधि से चलते हैं ।

सुमन बिछाने वाले ममता में पलते हैं ।।

[ 2 ]

प्रेम और सहयोग मनुजता के वैभव हैं ।

इनको ही अपनाकर पाते नर गौरव हैं ।।

क्षणिक लोभ के लिए न स्थायी लाभ गंवाना ।

आज कष्ट सहकर भविष्य को श्रेष्ठ बनाना ।।

सामाजिकता का स्वाभाविक यही नियम है ।

जीवन मर्यादाओं का भी यह ही क्रम है ।।

[ 3 ]

दुराग्रही नर अहंभाव से कटु बन जाते ।

मानव सुलभ ममत्व नहीं ऐसे नर पाते ।।

रहता है व्यक्तित्व नहीं उनका आकर्षक ।

उनके आगे शीश नहीं पा सकता है झुक ।।

दिव्य दृष्टि से नहीं दूर तक यह देख सकते ।

वर्तमान की मोहकता में फंसकर रुकते ।।

[ 4 ]

क्षण भर के सुख दुख पर कब जीवन अवलम्बित ।

दो क्षण की ही हार जीत पर लोक न आश्रित ।।

वर्तमान को देख भविष्यत् जो ठुकराते ।

कभी नहीं ऐसे नर जग में आदर पाते ।

बुद्धिमान नर प्रायः आगे देखा करते ।

वर्तमान के संघर्षों से कभी न डरते ।।

[ 5 ]

देख रहा नर दूर स्वयं दूरबीन लगाये ।

जिससे अपना लक्ष्य भली विधि वह लख पाये ।।

वह अपने पथ की बाधाओं को भी जाने ।

अपने साधन और शक्ति का बल पहचाने ।।

साहस लेकर इष्ट पन्थ पर बढ़ता जाये ।

सुखी बने खुद और सभी को सुखी बनाये ।।

----***----​​​

स्वाध्याय और सत्संग

22—चो

चोदयत्येव सत्संगो धियमस्य फलं महत् ।

स्वमतो सज्जै विद्वान् कुर्यात् पर्यावृतं सदा ।।

अर्थ—सत्संग से बुद्धि का विकास होता है इसलिए सदैव सत्पुरुषों का संग करे। सत्संग का फल महान् है।

ज्ञातव्य—

मनुष्य के मस्तिष्क पर वातावरण, स्थान, परिस्थिति और व्यक्तियों का निश्चित रूप से भारी प्रभाव पड़ता है। जो लोग अच्छाई की दिशा में अपनी उन्नति करना चाहते हैं उन्हें चाहिए कि अपने को अच्छे वातावरण में रखें, अच्छे लोगों को अपना मित्र बनावें, उन्हीं से अपना व्यापार, व्यवहार और सम्बन्ध रखें। सम्भव हो तो परामर्श, उपदेश और पथ प्रदर्शन भी उन्हीं से प्राप्त करें।

यथा साध्य अच्छे व्यक्तियों का सम्पर्क बढ़ाने के अतिरिक्त अच्छी पुस्तकों का स्वाध्याय भी ऐसा ही उपयोगी है। जिन जीवित या स्वर्गीय महापुरुषों से प्रत्यक्ष सत्संग सम्भव नहीं उनकी पुस्तकें पढ़कर सत्संग में लाभ उठाया जा सकता है। एकान्त में स्वयं भी अच्छे विचारों का चिन्तन और मनन करके तथा अपने मस्तिष्क को इसी दिशा में लगाये रहने से भी आत्म सत्संग होता है। यह सभी सत्संग आत्मोन्नति के लिये आवश्यक है।

शरीर वस्त्र मकान, बर्तन आदि की सफाई नित्य करनी पड़ती है। क्योंकि नित्य ही उन पर मैल जमा होता रहता है। इसी प्रकार मन पर भी संसार के बुरे वातावरण का मैल और कुप्रभाव निरन्तर पड़ता रहता है उसकी सफाई के लिए स्वाध्याय एवं सत्संग को बुहारी लगाने की आवश्यकता होती है। इस बुहारी को शास्त्रों में नित्य कर्म बताया गया है ‘‘शतपथ ब्राह्मण’’ में कहा गया है कि—जिस दिन भी स्वाध्याय न किया जाय उसी दिन मनुष्य की स्थिति शूद्र जैसी हो जाती है। इस नित्य कर्म में मनुष्य को कभी प्रमाद नहीं करना चाहिए।

अच्छे विचार के धारण करने से ही कुविचार दूर होते है। कटोरे में पानी भर देने से उसमें जो हवा पहले भरी हुई थी वह निकल जाती है। इसी प्रकार कुविचारों से सत्यानाशी शत्रुओं से पीछा छुड़ाना हो और परम कल्याणकारी सद्विचारों को अपनाना हो तो यह आवश्यक है कि उसके एक मात्र उपाय स्वाध्याय एवं सत्संग के लिए पूर्ण प्रयत्न के साथ अवसर निकालते रहें।

चित्र में छह भद्र पुरुष, उत्तम विषयों पर विचार विनियम, परामर्श एवं सत्संग कर रहे हैं। स्वाध्याय के लिए सद्ग्रन्थों का अच्छा संग्रह पास में रखा हुआ है। इस नित्य कर्म का सन्देश गायत्री के ‘यो’ अक्षर में दिया गया है।

----***----​​​

स्वाध्याय और सत्संग

*******

[ 1 ]

जिसका जैसा संग बनेगा वह नर वैसा ।

युग-युग का अनुभव बतला आता ऐसा ।।

पड़ता बहुत प्रभाव स्थान का और साथ का ।

बनता है व्यक्तित्व इन्हीं से सदा आपका ।।

करता है सत्संग बुद्धि का उदय सदा ही !

है दुष्टों का संग बुला लाता विपदा ही !!

[ 2 ]

अच्छा वातावरण बहुत ही है आवश्यक ।

उन्नति के सब मार्ग बिना इसके जाते रुक ।।

सज्जन का सत्संग आत्मा का उन्नायक ।

स्वाध्याय इच्छा अभिरुचि का श्रेष्ठ विधायक ।।

महा पुरुष की पुस्तक भी उसकी प्रतीक है !

देती उसके ही समान वह सदा सीख है !!

[ 3 ]

चिंतन, मनन, विचार आत्म-सत्संग स्वयं है ।

आत्मोन्नति के लिए न यह आवश्यक कम है ।।

स्वयं मनुज भी बन सकता है अपना सहचर ।

आत्म निरीक्षण, आत्म नियंत्रण में हो तत्पर ।।

दुष्ट संग तो महानाश का आमंत्रण है !

सद्विचार में लगे सफल तो वह ही क्षण है !!

[ 4 ]

कलुषित वातावरण बुद्धि पर धूलि उड़ाता ।

हृदय मलिन होता विवेक भी है ढक जाता ।।

स्वाध्याय सत्संग उसे फिर शुद्ध बनाता ।

करता दूर विकार ज्ञान की ज्योति जगाता ।।

यदि न करें स्वाध्याय ब्राह्मण शूद्र सदृश है !

होता उदय प्रमाद नष्ट हो जाता यश है !!

[ 5 ]

सद् भावों के पास कभी कुविचार न आते ।

भरी सराय विलोकि लौट आगन्तुक जाते ।।

उत्तम पुरुषों की उत्तम विषयों पर चर्चा ।

बन जाती है स्वयं मनोरम पूजा अर्चा ।।

गायत्री आदेश सदा इसका देती है !

करो सदा सत्संग यही सब से कहती है !!

----***----​​​

आत्म ज्ञान और आत्म कल्याण

23—द

दर्शन ह्यात्मनः कृत्वा जानीयादात्म गौरवम् ।

ज्ञात्वा तु तत्तदात्मानं पूर्णोन्नति पथं नयेत् ।।

ज्ञातव्य—

अर्थ—आत्मा को देखे, आत्मा को जाने, उसके महान् गौरव को पहिचाने और आत्मोन्नति के मार्ग पर चले।

मनुष्य महान् पिता का सबसे प्रिय पुत्र है। सृष्टि का मुकुट मणि होने के कारण उसका गौरव और उत्तरदायित्व भी महान् हैं। यह महत्ता इसके दुर्बल शरीर के कारण नहीं वरन् आत्मिक विशेषताओं के कारण हैं जिसकी आत्मा जितनी ही बलवान है वह उतना ही बड़ा महा पुरुष है।

आत्म गौरव की रक्षा करना मनुष्य का परम पवित्र कर्त्तव्य है। जिससे आत्म गौरव घटता हो, आत्म ग्लानि होती हो, आत्म हनन करना पड़ता हो, ऐसे धन, सुख, भोग और पद को लेने की अपेक्षा भूखा नंगा रहना कहीं अच्छा है। गायत्री का ‘द’ अक्षर कहता है कि—आत्म सम्मान की रक्षा के लिए, आत्म ग्लानि की निवृत्ति के लिए मनुष्य को बड़े से बड़ा त्याग करने में भी न झिझकने के लिए तैयार रहना चाहिए।

जिसके पास आत्म धन है वही सबसे बड़ा धनी है, जिसका आत्म गौरव सुरक्षित है वह इन्द्र के समान बड़ा पदवी धारी है भले ही चांदी तांबे के टुकड़े उसके पास कम मात्रा में ही क्यों न हों।

अपने को शरीर समझने से मनुष्य माया ग्रस्त होता है और शरीर से सम्बन्ध रखने वाली सांसारिक उलझनों में ही उलझकर मनुष्य जीवन जैसे अमूल्य सौभाग्य को गंवा देता है। जब यह अनुभूति होने लगती है कि मैं आत्मा हूं। शरीर तो मेरा एक अल्पस्थायी वस्त्र मात्र है। वर्तमान जीवन अनन्त जीवन को एक छोटी कड़ी मात्र है तो वह अपना स्वार्थ उन बातों में देखता है जिनसे आत्मा का हित साधन होता है। इसी को आत्मज्ञान कहते हैं।

सबमें अपने को देखना, अपने में सबको देखना, सबको अपना समझना, अपने को सबका समझना, यह आत्म प्रतीति या आत्म साक्षात्कार है। अपने स्वार्थ, लक्ष्य और दृष्टिकोण को अत्यन्त विशाल, उदार और दिव्य रखते हुए जीवन का सद्व्यय करना यही आत्मोन्नति का उपाय है। लघुता के बन्धनों को तोड़ कर महानता में प्रवेश करना ही आत्मा को परमात्मा बनाने का मार्ग है। अन्तरात्मा के चरणों में अपनी बुद्धि को सौंप देना ही प्रभु को आत्म समर्पण करना है। विषय, विकारों और पाप बन्धनों से छुटकारा पाने को ही जीवन मुक्ति कहते हैं।

चित्र में सुरम्य स्थान पर एक साधक ध्यान मग्न होकर अपनी आत्मा में परमात्मा के दर्शन कर रहा है। आत्मा को जान लेना ही सब कुछ जान लेना है, जिसने आत्मा को प्राप्त कर लिया उसके लिए और कुछ प्राप्त करना शेष नहीं रह जाता।

----***----​​​

आत्म ज्ञान और आत्म कल्याण

*******

[ 1 ]

आत्मा को देखो फिर उसका सत्य रूप पहचानो ।

फिर उसके ही आदेशों को तुम जीवन भर मानो ।।

परम पिता का पुत्र मनुज है गौरव का अधिकारी ।

है कर्तव्य अनेक उसके यद्यपि सत्ता धारी ।।

यह वैभव इसलिए कि उसकी आत्मा बहुत बड़ी है !

जिसके आगे दिव्य शक्ति भी जोड़े हाथ खड़ी है !!

[ 2 ]

आत्मा के गौरव की रक्षा है प्रति जन को करना ।

हो जाये यदि नष्ट पड़ेगा उसे ग्लानि से भरना ।।

यदि आत्मा का हनन स्वर्ग का सुख भी भू पर ला दें ।

मानव सच्चा वही कि हंसकर उसको भी ठुकरा दें ।।

रहे आत्म-सम्मान, भले ही सब कुछ जग में जाये !

चाहे जीवन पर संकट की घोर घटा छा जाये !!

[ 3 ]

सबसे बड़ा धनी है वह ही पास, आत्म–धन जिसके ।

इससे बढ़ कर और सम्पदा हो सकती है किसके ।।

तन को ही सर्वस्व समझने वाले नर अज्ञानी ।

उलझन में लिपटे रहते हैं करते हैं नादानी ।।

ऐसे नर जीवन में कुछ भी कार्य नहीं कर पाते !

आत्मा के वैभव को मिट्टी सदृश व्यर्थ बिखराते !!

[ 4 ]

वर्तमान जीवन, अनंत जीवन की एक कड़ी है ।

फिर भी हेय नहीं है इसकी महिमा बहुत बड़ी है ।।

अपना रूप देखते हैं जो इस जग के कण-कण में ।

जग के कण-कण की छाया पाते हैं अपने मन में ।।

दृष्टिकोण जिनका उदार है नहीं स्वार्थ रत होते !

अपनी भांति दूसरों का हित करते जगते सोते !!

[ 5 ]

सीमाओं के बन्धन तज कर जब अनन्त पाने को ।

व्याकुल होती है आत्मा परमात्मा बन जाने को ।।

तब मानव अपना ही सच्चा रूप जान लेता है ।

और ब्रह्म के आगे अर्पण सब कुछ कर देता है ।।

छुटकारा पा जाता है वह चिर संचित पापों से !

मिल जाती है मुक्ति उसे सारे ही अभिशापों से !!

[ 6 ]

ध्यान मग्न साधक आत्मा में परमात्मा पाता है ।

उसके अन्तर में प्रकाश सहसा ही छा जाता है ।।

सन्मुख चतुर्भुजी प्रतिभा है खड़ी बन्द कर लोचन ।

परम शान्ति देता है उसको वह भव ताप विमोचन ।।

उस साधक ने (द) अक्षर का मर्म स्वयं पहचाना !

इसीलिए उसने अपने को प्रभु का मन्दिर माना !!

----***----​​​

सन्तान की महान् जिम्मेदारी

24—या

या यात्स्वोत्त्र दायित्वं विहन् जीवने पिता ।

कुपिता पि तथा पापं कुपुत्रोऽरित यथा यतः ।।

अर्थ—पिता सन्तान के प्रति अपने उत्तरदायित्व को ठीक प्रकार निवाहे। कुपिता भी वैसा ही पापी होता है जैसा कुपुत्र।

ज्ञातव्य—

जो अधिक बुद्धिमान है उसका उत्तरदायित्व भी अधिक है। कर्त्तव्य में ढील, उपेक्षा एवं असावधानी भी अन्य भयंकर बुराइयों के समान ही है। इसका परिणाम भी बुरा ही होता है। अक्सर पुत्र, शिष्य, स्त्री, सेवक आदि के बिगड़ जाने, बुरे होने, अवज्ञाकारी एवं अनुशासन हीन होने के बहुत उदाहरण सुने जाते हैं। इन बुराइयों का बहुत कुछ उत्तरदायित्व पिता, गुरु, पति, शासक एवं संरक्षकों पर भी है। व्यवस्था में शिथिलता डालने, बुरे मार्ग पर चलने का अवसर देने, नियन्त्रण में सावधानी न रखने से भी ऐसी घटनाएं प्रायः घटित होती रहती हैं।

लोग अपने अधिकार पर बहुत जोर देते हैं पर अपने कर्त्तव्य से जी चुराते हैं यही कलह का कारण है। यदि दोनों ओर से अपने अधिकारों का थोड़ा त्याग किया जाय और कर्त्तव्यों का पालन करने में पूरी-पूरी सावधानी बरती जाय तो आज जो मालिक मजदूर, पिता पुत्र, स्त्री पुरुष आदि में झगड़े चलते हैं उनका अवसर ही न आवे और आपसी सम्बन्ध बड़ी मधुरता से निभते चले जायं। छोटों की भूल, उद्दंडता एवं नासमझी के प्रति बड़ों को क्षमा शील तथा उदार होना चाहिए। उनकी बुद्धिहीनता पर क्रुद्ध होकर अपनी शक्ति का कुप्रहार करना नितान्त अनुचित है। बड़ों का, सामर्थ्यवानों का, छोटों के प्रति, दुर्बलों के प्रति, उदार एवं क्षमापूर्ण व्यवहार होना चाहिए।

सन्तान उत्पन्न करना एक बहुत ही जिम्मेदारी से भरा हुआ कार्य है। इस बोझ को कन्धे पर उठाने से पूर्व हर माता पिता को यह विचार करना चाहिए कि क्या उनकी शारीरिक आर्थिक एवं बौद्धिक स्थिति ऐसी है कि वे नए बच्चे का समुचित विकास कर सकें। अपनी अयोग्यता और असमर्थता को ध्यान में न रख कर जो बच्चे उत्पन्न किए जाते हैं वे अपने लिए राष्ट्र के लिए समाज के लिए एक भारी संकट उत्पन्न करते हैं।

माता पिता के आचरण एवं व्यवहार में प्रकट एवं अप्रकट प्रभाव से बच्चों की मनोभूमि का बहुत अंश बनता है। इसलिए उन्हें सद्गुणी एवं अच्छे नागरिक बनाने के लिए संरक्षकों को अपने आचरण पर कड़ा संयम रखना चाहिए। यों जीवन अपने जन्म-जन्मान्तरों के अनेक गुण, कर्म, स्वभाव और संस्कार साथ लेकर भी आता है पर अभिभावकों का प्रभाव एवं कर्त्तव्य भी बहुत काम करता है।

चित्र में एक नन्हा-सा बालक गुरु रूप से अपनी मौन वाणी द्वारा माता पिता एवं अभिभावकों को अनेक बातें सोचने और अनेक कर्त्तव्यों का पालन करे का उपदेश दें रहा है। इन शिक्षाओं पर हमें पूरा ध्यान देना चाहिए।

----***----​​​

सन्तान की महान् जिम्मेदारी

*******

[ 1 ]

है उत्तरदायित्व पिता का बहुत पुत्र के प्रति भी ।

उसके प्रति जो उदासीन रहते करते अनुचित ही ।।

कुपिता भी तो है कुपुत्र के सदृश पाप का भागी ।

योग्य-पिता होता है जग में सबसे ज्यादा त्यागी ।।

है उत्पादन सरल कठिन है पर कर्तव्य निभाना ।

योग्य-पुत्र के सदृश कठिन है योग्य पिता भी पाना ।।

[ 2 ]

पुत्र शिष्य नारी सेवक में जो अवगुण आ जाते ।

इसका कारण गुरुजन इन पर हैं न दृष्टि रख पाते ।।

इनके अधःपतन में गुरुजन भी हैं उत्तरदायी ।

जिनने उनको है जीवन की राह न बतला पायी ।।

इन कुसुमों के मुरझाने का क्यों न दण्ड यह पाते ।

अपनी भूलों से बसन्त में क्यों यह पतझड़ लाते ?

[ 3 ]

उत्सुक सब अधिकार प्राप्ति के लिये न पर यह जाना ।

साथ-साथ उनको भी अपना है कर्तव्य निभाना ।।

अधिकारों की इच्छा में कर्तव्य भूल-से जाते ।

जीवन में संघर्ष इसी से प्रतिदिन बढ़ते जाते ।।

द्वेष कलह गृहद्रोह इसी कारण प्रायः होते हैं ।

इस ही मृग तृष्णा में नर अधिकार स्वयं खोते हैं ।।

[ 4 ]

सन्तानों के प्रति यदि नर कर्तव्य नहीं कर पाये ।

अच्छा है वह पृथ्वी का बोझा ही नहीं बढ़ाये ।।

दुःखदायी ही होगा तम में अपना पैर बढ़ाना ।

सम्भव है उसमें शूलों का चुभना या घुस जाना ।।

अपने कर्मों के सुदूर फल को जो बेपहिचाने ।

बढ़ जाते हैं वे इस जग में कहलाते दीवाने ।।

[ 5 ]

माता और पिता को छोटा-सा शिशु यह समझाता ।

केवल वह ही पिता कि जो-है निज कर्तव्य निभाता ।।

माता वह जो मन में पावन संस्कार उपजाती ।

रक्षित जिसके पास सदा है जन-जागृति की थाती ।।

धन्य पिता मां जो शिशु की इस वाणी को सुनपाते ।

देव तुल्य वे जो इस शिशु के हैं आदेश निभाते ।।

----***----​​​

25—त्

तथा चरेत्सदान्येभ्यो वाञ्छत्यंन्यैर्यथा नरः ।

नम्रः शिष्टः कृतज्ञश्च सत्य साहाय्यवान् भवन् ।।

अर्थ—मनुष्य दूसरों के साथ वैसा व्यवहार करे जैसा दूसरों द्वारा अपने लिए चाहता है। उसे नम्र, शिष्ट, कृतज्ञ और सचाई तथा सहयोग की भावना वाला होना चाहिए।

ज्ञातव्य

हर मनुष्य चाहता है कि दूसरे लोग उससे नम्र बोलें, सभ्य व्यवहार करें, उसकी कोई चीज न चुरायें, विपत्ति पड़ने पर सहायता करें, ईमानदारी से बरतें, कोई भूल हो जाये तो उसे सहन करलें, मार्ग में कोई अनुचित रोड़ा न अटकावें, उसकी बहिन बेटियों पर कुदृष्टि न डालें तथा समय समय पर उदारता एवं सहयोग का परिचय दें।

जब हम दूसरों से अपने प्रति अच्छा व्यवहार चाहते हैं तो हमारे लिए भी यह उचित है कि दूसरों के साथ वैसा ही शिष्टाचार एवं सद्व्यवहार बरतें। क्रिया की प्रतिक्रिया होती है कुंए की आवाज की तरह हमारे व्यवहार के प्रत्युत्तर में दूसरे भी वैसे ही व्यवहार करते हैं और एक का अनुकरण अन्य करते हैं, इस प्रकार एक शृंखला अच्छाई या बुराई की चल पड़ती है और उसका भला बुरा प्रभाव व्यापक रूप से जन समाज में फैलता है।

गायत्री का अन्तिम अक्षर ‘त्’ शास्त्रकारों की ‘‘आत्मनः प्रतिकूलानि परेषां न समाचरेत्’’ उक्ति का उद्घोष करता है। इसे क्रियात्मक रूप में लाना गायत्री शिक्षा की ओर एक महत्वपूर्ण कदम बढ़ाना है।

दूसरों के अनेक उपकार हमारे प्रति होते हैं उनके प्रति कृतज्ञता और उपकार की बुद्धि रखना गायत्री उपासक का आवश्यक कर्त्तव्य है। बहुधा लोग दूसरों के पहाड़ समान उपकार कर भूल जाते हैं और राई बराबर विरोध को बहुत भारी महत्व देकर द्वेष और दुर्बुद्धि में डूबे रहते हैं यह स्थिति सर्वथा अवांछनीय है।

समाज का सारा काम परस्पर एकता, सहयोग, मित्रता और एक दूसरे की सहायता के आधार पर चलता है। अशिष्टता, उपकारों को भूल जाना, असहिष्णुता, अपनी छोटी सुविधा के लिए दूसरों को बड़ी असुविधा में डालना, नागरिक कर्त्तव्यों की उपेक्षा, वचन का पालन न करना, विश्वासघात, धोखा देना आदि असामाजिक गुण हैं। इनसे बचने में दृढ़ प्रतिज्ञ रहना चाहिए।

चित्र में एक सभ्य पुरुष अपने अतिथियों का समुचित आदर सत्कार कर रहा है। जो व्यक्ति दूसरों के सम्मान और सुविधा का ध्यान रखते हैं उनको भी दूसरों से सम्मान और सुविधा अवश्य प्राप्त होती है।

----***----​​​

[ 1 ]

करो सदा व्यवहार दूसरों के संग वैसा ।

अपने प्रति व्यवहार चाहते हो तुम जैसा ।।

शूलों को वो कौन फूल को पा सकता है ।

कटुता दिखला कब कोई अपना सकता है ।।

शिष्टाचार हृदय को सम्मोहित करता है !

जीवन के पथ पर पवित्र मंगल भरता है !!

[ 2 ]

मिल जुल कर चलने से यह सामाजिक जीवन ।

हो जाता है सरल, सुखद, दुःख, ताप विमोचन ।।

औरों को समझो, जैसे हों—वे भी परिजन ।

हो ऐसा व्यक्तित्व कि जिसमें हो आकर्षण ।।

औरों की भूलों को जैसे भी हो भूलो !

तुम गुलाब के सदृश विश्व उपवन में फूलों !!

[ 3 ]

जो दुःख में दें साथ लोग वे हैं उपकारी ।

दे उनको सम्मान रहो उनके आभारी ।।

करो सदा उपकार किन्तु प्रतिकार न चाहो ।

जितना भी संभव हो निज कर्तव्य निभाओ ।।

कोई भी शुभ कर्म व्यर्थ है कभी न जाता !

भला कौन सा फूल नहीं सौरभ बिखराता !!

[ 4 ]

यह है सबको ज्ञात कि नर सामाजिक प्राणी ।

अखिल विश्व को मुखरित करती उसकी वाणी ।।

सत्य और शिव सुन्दर का ही वह स्वरूप है ।

उसका अन्तर देवों का ही एक रूप है ।।

मानवता के कण कण मिलते बनती संस्कृति !

जुड़ी हुई कड़ियां न कभी होने देती यति !!

[ 5 ]

शिष्ट पुरुष निज अतियों की सेवा करता है ।

और हर्ष से अपना भव्य हृदय भरता है ।।

सेवा को है वह अपना कर्तव्य समझता ।

है सेवा के पथ पर क्षण भर कभी न रुकता ।।

ऐसा नर सम्मान सदा जग में पाता है ।

विश्व, स्नेह सहयोग उसी पर बरसाता है ।।

----***----​​​

*समाप्त*

